
ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

КъБР-м и Парламентым и УнафэщI 
Егоровэ Татьянэ мэкъуауэгъуэм и 29-м 
гъатхэ лэжьэгъуэм и иужьрей зэIущIэр 
иригъэкIуэкIащ.

ЗЭIУЩIЭМ хэтащ УФ-м и сенатор - Къэ-
бэрдей-Балъкъэрым и лIыкIуэ Ульбашев 
Мухьэрбий, УФ-м и Федеральнэ Зэхуэ-
сым и Къэрал Думэм и депутат Геккиев 
Заур, КъБР-м и прокурор Хабаров Нико-
лай сымэ. 

Депутатхэр арэзы техъуащ Налшык суд 
IуэхущIапIэ №7-м зэзыгъэкIуж хеящIэм и 
къулыкъум Тембот Мухьэмэд ягъэувыну 
къызэрагъэлъэгъуам. КъищынэмыщIа -
уэ, ХьэщIэлI Славэ щхьэщахащ КъБР-м 
Къэзыпщытэ-къэзыбж и палатэм и ауди-
тор IэнатIэр.

ЗэIущIэм щыдаIыгъащ «Адыгэ псалъэ» 
газетым и редактор нэхъыщхьэм и къу-
лыкъур Жыласэ Заурбэч, «Заман» газе-
тым и редактор нэхъыщхьэм и къулыкъур 
Конаков Хьэсэн зэрыхуагъэлъэгъуар. 

Абыхэм Егоровэ Татьянэ ехъуэхъун и 
пэ, фIыщIэ псалъэхэр яхужиIащ респуб-
ликэ газетитIым илъэс куэдкIэ я редак-
тор  нэхъыщхьэу лэжьа ХьэфIыцIэ Му хьэ-
мэдрэ Аттаев Жэмалрэ. «Республикэм и 
зэман нэхъ гугъухэм ХьэфIыцIэ Му хьэ-
мэдрэ Аттаев Жэмалрэ яхузэфIэкIащ 
лъэпкъ газетитIым я къалэнхэр зыхуей 
хуэзауэ къызэрагъэпэщыну, уеблэмэ 
 зрагъэужьыну. Абыхэм зэфIагъэува 
 лъабжьэр яхъумэну, нэхъыбэжым хунэ-
сыну дохъуэхъу Жыласэ Заурбэчрэ Ко-
наков Хьэсэнрэ», - жиIащ Егоровэм. Де-
путатхэм къабгъэдэкIыу къулыкъу зы-
хуагъэфэщахэм ехъуэхъуащ Пащты Бо-
риси.

ЗэIущIэм ещанэ еджэгъуэу депутатхэм 
къыщащтащ «Къэбэрдей-Балъкъэр Рес-
публикэм и Конституцэм халъхьэ зэ-
хъуэкIыныгъэхэм ятеухуауэ» КъБР-м и 
 законым и проектыр. КъБР-м и Парла-
ментым Законодательствэмрэ щIыпIэ 
уна фэр зехьэнымкIэ и комитетым и уна-
фэщI Мэлбахъуэ Борис жиIащ КъБР-м и 
Парламентым и нэIэм щIэту а дэфтэрым 
мази 4-кIэ зэрелэжьар IуэхущIапIэ зыб-
жанэм я лIыкIуэхэр зыхэта лэжьакIуэ 
гупыр. 

Депутатхэр хэплъащ «Къэбэрдей-Балъ-
къэр Республикэм и бюджетыр 2021, 
2022, 2023 гъэхэм тещIыхьауэ» КъБР-м и 
Законым зэхъуэкIыныгъэхэр хэлъхьэным 
теухуауэ» КъБР-м и законым и проектым. 
КъБР-м финансхэмкIэ и министр Лисун 
Еленэ зэрыжиIамкIэ, бюджетым и хэ-
хъуэр зэрагъэзэхуэжащ федеральнэ 
 мылъкуу сом зы мелардрэ мелуан 477,5-
рэ бюджет зэхуаку трансферт хэхауэ къы-
зэрыкIуамрэ ПсэупIэ-коммунальнэ Iэ-
натIэм зегъэужьыным сэбэп хуэхъуным-
кIэ фондым кхъахэ хъуа унэхэм цIыхухэр 
къыщIэгъэIэпхъукIыным тещIыхьауэ сом 
мелуани 107,5-рэ (имыгъэзэжу) респуб-
ликэм къызэрыритамрэ къыхэкIыу. А зэ-
хъуэкIыныгъэхэр къэлъытауэ, щIыналъэм  
и хэхъуэр сом мелард 45-рэ мелуан 
 236-рэ, къигъэсэбэпыну зыхуеинур - сом 
мелард 46,4-рэ хъунущ. Бюджетыр зы-
хущыщIэр сом зы мелардым щIегъу. 

- Законопроектым къыщылъытащ Тыр-
ныауз къалэм псы фIейр зэрагъэкъабзэ 
ухуэныгъэхэр щыгъэувынымрэ Iуащхьэ-

махуэ лъапэ апхуэдэхэр щызэгъэ пэ-
щыжынымрэ сом мелуан 15 къыхэгъэ-
кIыныр, сабий зеиншэхэмрэ адэ-анэм я 
нэIэм щIэмытхэмрэ псэупIэкIэ къызэ-
гъэпэщыным сом мелуан 31,7-рэ хуэ-
гъэхьэзырыныр. Апхуэдэуи хуэгъэкIуатэ 
зиIэ цIыху щхьэхуэхэм хущхъуэхэр пщIэн-
шэу къахуэщэхунымрэ сабийр илъэс 
 хъухукIэ и шхынымкIэ къызэгъэпэ щы-
нымрэ тещIыхьауэ къэдгъэсэбэп ахъшэр 
хэдгъэхъуащ сом мелуан 37,6-кIэ, - жиIащ 
министрым. - Муниципальнэ щIыналъэ-
хэм субсидие етыным хыхьэу, курыт 
еджапIэхэр зэрагъэпэщыжыным (Шэ-
рэдж Ипщэ къуажэм) текIуэдэну сом мел-
уан 32,7-рэ къыщыдгъэлъэгъуащ проек-
тым. Къэрал дэIэпыкъуныгъэ хуэныкъуэу 
КъБР-м Лэжьыгъэмрэ социальнэ зыу-
жьыныгъэмкIэ и министерствэм зыхуэ-
зыгъазэм я бжыгъэм зэрыхэхъуам ипкъ 
иткIэ, республикэ бюджетым къыхэкIыу 
сом мелуан 12,2-рэ щIыдгъужащ, псори 
зэхэту а Iуэхум текIуэдэнур сом мелуан 
39-рэ мэхъу. 

Депутатхэр едэIуащ «КъБР-м ФIэкIыпIэ 
зимыIэ медицинэ страхованэм и щIы-
налъэ фондым и бюджетыр 2021, 2022 - 
2023 гъэхэм тещIыхьауэ» КъБР-м и За-
коным зэхъуэкIыныгъэхэр хэлъхьэным и 
IуэхукIэ» КъБР-м и законым и проектым. 
Арэзы техъуащ «Социальнэ, щэнхабзэ, 
коммунальнэ IуэхущIапIэхэр, инвестицэ 
проектхэр зытетыпхъэ мардэхэр гъэбел-
джылыным теухуауэ», «ЩIыщIагъ фIы-
гъуэхэм теухуауэ» КъБР-м и законхэм 
 зэхъуэкIыныгъэхэр хэлъхьэным и Iуэху-
кIэ», «Къэбэрдей-Балъкъэр Республикэм 
цIыхухэм зэрызыщыщIагъакъуэ Iэмал -
хэр къызэрызэрагъэпэщым теухуауэ» 
 КъБР-м и Законым и гуэдзэным зэ-
хъуэкIыныгъэхэр хэлъхьэным и IуэхукIэ», 
«Къэбэрдей-Балъкъэр Республикэм 
 унагъуэ хуэмыщIахэмрэ я закъуэ псэууэ 
зыхузэфIэмыкIхэмрэ къэралым зэры-
защIигъакъуэм теухуауэ» КъБР-м и За-
коным и 2-нэ, 4-нэ Iыхьэхэм зэхъуэкIы-
ныгъэхэр хэлъхьэным и IуэхукIэ» КъБР-м 
и законхэм я проектхэм.

Апхуэдэуи зэIущIэм щаубзыхуащ 
 КъБР-м и Парламентыр 2021 гъэм и 
бжьы хьэ зэхыхьэгъуэм зэлэжьынур. 

Егоровэ Татьянэ зэIущIэм и кIэм де-
путатхэр къыхуриджащ коронавирусым 
зэрыпэщIэт хущхъуэр зыхэзымылъхьахэр 
а Iуэхум иужь итыну, езыхэми я благъэ-
Iыхьлыхэми я узыншагъэм кIэлъыплъы-
ну.

- ЦIыхухэми апхуэдэ лъэIукIэ захуэз-
гъэзэну сыхуейт, сыту жыпIэмэ корона-
вирусым дыщытекIуэнур абы зэрыпэ -
щIэт хущхъуэр нэхъыбэм зэтхьэлIэмэщ. 
Ар псоми къыдгурыIуэн хуейщ. Зэрыф-
лъагъущи, иужьрей тхьэмахуитIым ди 
къэралым щыхэхъуэжащ сымаджэу зы 
жэщ-махуэм къахутэм и бжыгъэр. Вак-
цинэр псоми зыщыхрагъалъхьэ къэрал-
хэм щытыкIэр нэхъыфI зэрыщыхъужам 
гу лъыттэн, дызыхуэсакъыжын хуейуэ 
къызолъытэ, - жиIащ Егоровэм.

Зэрыхабзэу, иужьрей зэIущIэр зэхуа-
щIыжащ Урысей Федерацэмрэ Къэбэр-
дей-Балъкъэр Республикэмрэ я къэрал 
гимнхэмкIэ. 

БАГЪЭТЫР Луизэ.

Урысей Федерацэм и Президент 
Путин Владимир дыгъуасэ, мэ-
къуауэгъуэм и 30-м, теленэтын 
зан щIэмкIэ жэуап яритащ ди къэ-
ралым и цIыхухэм кърата уп щIэ-
хэм. УФ-м и «Япэ», «Россия 1», 
НТВ, «Мир» канал нэхъыщхьэхэм 
къызэрагъэпэща теленэтын зан-
щIэм щIидзэн ипэ редакцэхэм 
 къагъэхьа упщIэхэм я бжыгъэр 
мелуанитIым нэсат. Ахэр къэрал 
Iэтащхьэм къыхуагъэхьыжащ 
къэп салъэурэ ирагъэтхауэ, теле-
фонхэм хэт SMS, MMS Iэмалхэр 
къагъэсэбэпу, «Москва-Путину» 
сайтымкIэ, Интернетым щыIэ 
«Вконтакте», «Одноклассники», 
нэ гъуэщI социальнэ гупхэм 
иралъ хьэурэ. Нэтын занщIэр ира-
гъэкIуэкIащ ди къэралым и те-
лежурналист цIэрыIуэхэу Бере-
зовская Екатеринэрэ и Аскер-за-
де Наилярэ. Колл-центрым щы-
лэжьащ Ремезовэ Татьянэрэ 
Юрье вэ Натальерэ.

ФИГУ къэдгъэкIыжынщи, зи гугъу 
тщIы эфир занщIэм хуэдэ (18-нэу 
мы гъэм ар йокIуэкI) нэгъабэ щи-
гъэIакъым къэралым и Iэтащ хьэм, 
коронавирус уз зэрыцIалэ лIэу-
жьыгъуэщIэр ди хэкуми къэсауэ 
зэрыщытам папщIэ. Президентым 
цIыху нэхъыбэм я упщIэм жэуап 
яритыну хущIэкъуащ. Псори зэгъу-
сэу къапщтэмэ, сыхьэти 4-м къри-
убыдэу ар тепсэлъыхьыфащ гъа-
щIэм и лъэныкъуэ зэмылIэужьы-
гъуэ куэдым - упщIэ 80-м нэс. Абы-
хэм къахэбгъэщхьэхукI хъунущ 
ко ронавирусымрэ абы зыщыхъу-
мэным хуэщIа вакцинэхэмрэ ехьэ-
лIахэр. Апхуэдэу цIыхухэр егъэпIей-
тей медицинэ IэнатIэм щызэфIах 
Iуэхутхьэбзэхэм я фIагъым, хущ-
хъуэхэр пщIэншэу тыным, псэупIэ 
унэхэр ухуэным епхахэми. 

Мыгъэрей «зэIущIэр» щыты кIэ-
щIэм иту къызэрагъэпэщащ. Абы 
кърагъэблэгъакъым IэщIагъэлIхэр, 
еджагъэшхуэхэр, политикхэр. Уп-
щIэ хэм я нэхъыбэр езы Iэтащхьэм 
къыхихащ, нэтыныр езыгъэкIуэкI-
хэр и дэIэпыкъуэгъуу. 

Вакцинэхэр хэлъхьэныр Iэмалын-
шэу щытрэ щхьэж зэрыхуейуэ 
ищIын рэ Iуэхум щытепсэлъыхьым, 
Путиным жиIащ цIыхухэм уз зэ ры-
цIалэм пэщIэтын мастэхэр зыхра-
гъэлъхьэныр ди къэралым 1998 
гъэм къыщыдэкIауэ щыта «УФ-м 
щыпсэухэр уз зэрыцIалэхэм зэры-
щыхъумэн хуейм теухуауэ» хабзэм 
тетыныр зэрыфIэтэмыр къитIасэу 
зэ рыщытыр. Абы къызэрыщыгъэ-
лъэгъуауэ, цIыхубэм Iэмал имыIэу 
халъхьэн хуей вакцинэхэр щыIэщ. 
Абы храгъэубыдакъым коронави-

Жыласэ Заурбэч Щэлэуат и къуэр 
«Адыгэ псалъэ» газетым и редактор 
 нэхъыщхьэм и къулыкъум гъэувыным 
арэзы техъуэным теухуауэ Къэбэрдей-
Балъкъэр Республикэм и Правитель-
ствэм къигъэ хьа тхыгъэм (№20-3/1-  
4611-м щIэту 2021 гъэм мэкъуауэгъуэм и 
23-м къыдигъэ кIам) хэплъауэ, «Къэбэр-
дей-Балъкъэр Республикэм и Парла-
ментым и IуэхукIэ» Къэбэрдей-Балъкъэр 
Республикэм и  Законым и 8-нэ статьям и 
пункт 22-м, «Адыгэ псалъэ» газетым и 
редакцэм и Уставым, Къэбэрдей-Балъ-
къэр Респуб ликэм и Парламентым 2012 
гъэм щэкIуэгъуэм и 27-м къыдигъэкIа 
Унафэ №1325-П-П-мкIэ, Къэбэрдей- 
Балъкъэр Республикэм и Правитель-
ствэм 2013 гъэм мэлыжьыхьым и 17-м 

къыдигъэ кIа унафэ №224-рп-мкIэ къа-
щтам, и пункт 6.1-м япкъ иткIэ Къэбэр-
дей-Балъкъэр Республикэм и Парламен-
тым унафэ ещI:

1. Жыласэ Заурбэч Щэлэуат и къуэр 
«Адыгэ псалъэ» газетым и редактор нэ-
хъыщхьэм и къулыкъум гъэувыным арэзы 
техъуэн.

2. Мы Унафэр Къэбэрдей-Балъкъэр 
Республикэм и Правительствэм хуегъэ-
хьын.

     Къэбэрдей-Балъкъэр Республикэм
     и Парламентым и УнафэщI
                                      ЕГОРОВЭ  Татьянэ
Налшык къалэ
2021 гъэм мэкъуауэгъуэм и 29-м
№331-П-П

Конаков Хьэсэн Азрэт и къуэр «За-
ман» газетым и редактор нэхъыщхьэм и 
къулыкъум гъэувыным арэзы техъуэным 
теухуауэ Къэбэрдей-Балъкъэр Республи-
кэм и Правительствэм къигъэхьа тхы-
гъэм (№20-3/1-4610-м щIэту 2021 гъэм 
мэ къуауэгъуэм и 23-м къыдигъэкIам) хэп-
лъауэ, «Къэбэрдей-Балъкъэр Республи-
кэм и Парламентым и IуэхукIэ» Къэбэр-
дей-Балъкъэр Республикэм и Законым и 
8-нэ статьям и пункт 22-м, «Заман» газе-
тым и редакцэм и Уставым, Къэбэрдей-
Балъкъэр Республикэм и Парламентым 
2012 гъэм щэкIуэгъуэм и 27-м къыди-
гъэкIа Унафэ №1325-П-П-мкIэ, Къэбэр-
дей-Балъкъэр Республикэм и Правитель-
ствэм 2013 гъэм мэлыжьыхьым и 17-м 

къыдигъэкIа унафэ №224-рп-мкIэ къа-
щтам, и пункт 6.1-м япкъ иткIэ Къэбэр-
дей-Балъкъэр Республикэм и Парламен-
тым унафэ ещI:

1. Конаков Хьэсэн Азрэт и къуэр «За-
ман» газетым и редактор нэхъыщхьэм и 
къулыкъум гъэувыным арэзы техъуэн.

2. Мы Унафэр Къэбэрдей-Балъкъэр 
Рес публикэм и Правительствэм хуе гъэ-
хьын.

   Къэбэрдей-Балъкъэр Республикэм
   и Парламентым и УнафэщI
                                       ЕГОРОВЭ  Татьянэ
Налшык къалэ
2021 гъэм мэкъуауэгъуэм и 29-м
№332-П-П

КъБР-м и Iэтащхьэ КIуэкIуэ Казбек зи 
чэзу «муниципальнэ сыхьэт» зэIущIэр 
иригъэкIуэкIащ.

ЗЭIУЩIЭМ зыщытепсэлъыхьыну Iуэху 
 нэхъыщхьэхэм ящыщу КIуэкIуэ Казбек 
 къигъэлъэгъуащ республикэм щыпсэухэм 
вакцинэр яхэлъхьэныр.

«ЩытыкIэр зэрыщымыту къигъэлъэ-
гъуэну зыри яужь иткъым икIи зыри дыб-
зыщIыркъым – сымаджэхэм я бжыгъэм 
 хохъуэ. Реанимацэ дэIэпыкъуныгъэ хуэны-
къуэ апхуэдиз сымаджэ дэ зэи диIакъым, 
реаниматологхэр я къару къызэрихькIэ мэ-
лажьэ. Дэ, шэч хэмылъу, псори тщIэнущ 
госпиталхэр IэщIагъэлIхэмкIи, хущхъуэкIи, 
IэмэпсымэхэмкIи ирикъуу къызэдгъэпэ-
щын папщIэ. Ауэ фегупсыс сымаджэ 
 хъуахэм адэкIэ къапэщылъым, медицинэ 
лэжьакIуэхэр зыхэт гугъуехьхэм. Фи щхьэ-
ри фи Iыхьлыхэри узыфэ шынагъуэм щы ф-
хъумэным икIи мардэ ткIийхэр гъэувы ным 
дыхуэмыкIуэным хэкIыпIэу иIэр зыщ - коро-
навирус узыфэ зэрыцIалэм ущы зыхъумэну 
мастэр зыхегъэлъ хьэ нырщ», - къыхи-
гъэщхьэхукIащ республикэм и Iэтащхьэм.

КъБР-м узыншагъэр хъумэнымкIэ и ми-
нистр Къалэбатэ Рустам зэрыжиIамкIэ, 
 реанимацэм зыщыкIэлъыплъ сымаджэ хэм 
я бжыгъэр хэпщIыкIыу нэхъыбэ хъуащ, ко-
ронавирус узыфэ зэрыцIалэр нэхъ етащ, 
узыфэр цIыхухэм нэхъ хьэлъэу къофыкI 

икIи ар зэуэлIахэр нэхъ гъэхъужыгъуей 
мэхъу. Мы зэманым реанимацэхэм цIыху 
59-рэ щIэлъщ, абыхэм ящыщу 45-р цIыхур 
зэрагъэбауэ Iэмэпсымэм пыщIащ, 3-р нэхъ 
хьэлъэщ. Мы зэманым ирихьэлIэу гос-
питалхэм псори зэхэту цIыху 373-м щоIэзэ.

ТхьэмахуитI зэхуакум къриубыдэу сыма-
джэхэм я бжыгъэм хуэдищкIэ хэхъуащ, ап-
хуэдиз дыдэкIэ нэхъыбэ ящIащ госпитал-
хэм гъуэлъыпIэу щIэтым я бжыгъэр. Нобэм 
ирихьэлIэу госпиталитI мэлажьэ - Къалэ 
клиникэ сымаджэщ №1-мрэ узыфэ зэмы-
лIэужьыгъуэхэр зыпкърытхэм щеIэзэ щIы-
налъэзэхуаку сымаджэщымрэ, псори зэ-
хэту гъуэлъыпIэ 450-рэ щIэту. Министрым 
апхуэдэу жиIащ иужьрей жэщ-махуэм 
 компьютер томографие къэпщытэныгъэр 
цIыхуи 148-м зэращIар, абыхэм ящыщу 
 70-м я тхьэмбылыр зэрымыузыншэр наIуэ 
къэхъуащ. Республикэм и цIыхухэм мастэр 
яхэлъхьэным теухуа лэжьыгъэм пащэ. Мы 
махуэм ирихьэлIэу вакцинэр ирахьэлIащ 
цIыху мин 68-м щIигъум. Мастэр щыхалъ-
хьэ щIыпIэхэр пщэдджыжьым къыщыщIэ-
дзауэ пщыхьэщхьэ хъуху мэлажьэ, зыща-
гъэпсэху махуэ ямыIэу. Вакцинэр зыхезы-
гъэIуну хуейхэм поликлиникэм мастэ щы-
халъхьэ и къудамэм зыщрагъэтх е къэрал 
Iуэхутхьэбзэхэр щыхуащIэ порталыр къа-
гъэсэбэп хъунущ.

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэбэрдей-Балъкъэрым и Iэтащхьэ КIуэкIуэ Казбек 
мэкъуауэгъуэм и 29-м хэтащ Урысейм туризм IэнатIэм 
зыщегъэужьынымкIэ и Правительственнэ комиссэм и 
зэIущIэу УФ-м Правительствэм и УнафэщIым и къуэ-
дзэ Чернышенкэ Дмитрий иригъэкIуэкIам. Ар видео-
зэпыщIэныгъэ Iэмалхэм тету зэхэтащ.

ЗЭХУЭСЫМ щытепсэлъыхьащ туризмэм зыщебгъэ-
ужь хъуну щIыналъэхэм, а лэжьыгъэр «Туризмэмрэ 
хьэщIэ егъэблэгъэкIэм пыщIа индустриемрэ» лъэпкъ 
проектым тету егъэкIуэкIыным ехьэлIа Iуэхухэм.

Къапщтэмэ, ТуризмэмкIэ къэрал агентствэм и уна-
фэщI Догузовэ Заринэ хэIущIыIу ищIащ «Туризмэмрэ 
хьэщIэ егъэблэгъэкIэм пыщIа индустриемрэ» лъэпкъ 
проектым хыхьэу 2021 гъэм ирагъэкIуэкIыну лэжьыгъэр 
щыубзыхуа «гъуэгу картэр», дэтхэнэри щхьэхуэу зэпкъ-
рыхауэ, апхуэдэуи къэрал бюджетым къыхэкI субсидие-
хэр урысей кредит IуэхущIапIэхэмрэ зыужьыныгъэмкIэ 
«ВЭБ.РФ» къэрал корпорацэмрэ яхухэзыхыну банкхэри 
къигъэлъэгъуащ, зэрызэгурыIуа хэхъуэхэр абыхэм къы-
хамыхыжыфмэ, я хэщIыныгъэр ирырагъэкъужын хуэ-
дэу.

Урысейм финансхэмкIэ и министрым и къуэдзэ Кадоч-
ников Павел зэIущIэм хэтхэм яжриIащ бюджет кодхэр 
Урысей Федерацэм и федеральнэ программэм хыхьэ, 
«Туризм инфраструктурэм зегъэужьыныр» къэрал про-
ектым папщIэ гъэувыным теухуа лэжьыгъэр зэре-
кIуэкIым.

Зи гугъу ящI Iуэхухэр зэпкърахыу зэIущIэм къыщып-
сэлъащ Урысей Федерацэм и Федеральнэ Зэхуэсым и 
Къэрал Думэм физическэ щэнхабзэмкIэ, спортымкIэ, 
туризмэмрэ щIалэгъуалэм я IуэхухэмкIэ и комитетым и 
унафэщI Пайкин Борис, Урысейм щIыуэпс хъугъуэфIы-
гъуэхэмрэ экологиемкIэ и министр Козлов Александр, 
Урысей Федерацэм цIыхухэм щIэныгъэ егъэгъуэтыным-
кIэ и министр Кравцов Сергей, «Корпорация Туризм.
РФ» АО-м и генеральнэ директор Суханов Сергей, губер-
натор зыбжанэ.

Туризмэм ехьэлIа унэтIыныгъэ нэхъыщхьэу Къэбэр-
дей-Балъкъэрым дежкIэ щытщ «Iуащхьэмахуэ» бгы-лы-
жэ зыгъэпсэхупIэм и инфраструктурэм зегъэужьыныр. 
УФ-м и Правительствэмрэ Къэбэрдей-Балъкъэрым и 
унафэщIхэмрэ къалэну къагъэув дунейпсо мардэм иза-
гъэ зыгъэпсэхупIэ ар щIыныр. Илъэсищ гъунэгъум зы-
гъэпсэхупIэр щапхъэ нэхъыфIхэм изагъэу ирагъэфIэ-
кIуэнущ, къежэхыпIэщIэхэмрэ гъуэгущIэхэмрэ яукъуэ-
диинущ, абы къедза щIыпIэхэр зэIузэпэщ ящIынущ, ав-
томобилхэм папщIэ гъэувыпIэ тыншхэр ящIынущ. 
Нал шык курортым зегъэужьыным хыхьэу зэрагъэпэ-
щыжынущ санаторэ-курорт комплексым и IуэхущIа-
пIэхэр, щIэхэр яухуэнущ, апхуэдэуи къалэр, абы и щIыпIэ 
нэхъ дахэхэр зэIузэпэщ ящIынущ.

КъБР-м и Iэтащхьэмрэ
Правительствэмрэ я пресс-IуэхущIапIэ.

Псори зыхуэунэтIар цIыхухэм
я узыншагъэр, гъащIэр хъумэнырщ,

   псэукIэр егъэфIэкIуэнырщ

русым зыщыхъумэным хуэщIа 
мастэр. АтIэми, щытыкIэр шына-
гъуэ хъурэ, узыфэ зэрыцIалэм зи-
убгъумэ, а хабзэ дыдэм зэритым -
кIэ, мастэ хэлъхьэныр Iэмалыншэ 
мэхъу хэт и дежкIи. Апхуэдэ щытыкIэ 
щыщыIэщ ди къэралым хыхьэ язы-
ныкъуэ щIыналъэхэм. А щIына-
лъэхэм зэрыщаубзыхуам ипкъ ит-
кIэ, Iэмал имыIэу мастэхэр зыхра-
гъэлъхьэпхъэщ медицинэ лэжьа-
кIуэхэм, цIыхухэм, псом хуэмыдэу 
сабийхэм ядэлажьэхэм, нэгъуэщI-
хэми. 

Путиным зэрыжиIамкIэ, езыми 
зыхригъэлъхьащ Спутник V вакци-
нэр, адрейхэми чэнджэщ яритащ 
апхуэдэ щIыкIэкIэ коронавирус уз 
зэрыцIалэ лIэужьыгъуэщIэм зыща-
хъумэну. 

- Дэ дрогушхуэ икIи дропагэ 
узыфэ хьэлъэу дызытепсэлъыхьым 
цIыхур щызыхъумэфын вакцинэ 
лIэужьыгъуиплI ди щIэныгъэлIхэм 
зэман кIэщIым къриубыдэу къызэ-
рагупсысам, ахэр къыдагъэкIыу 
зэрыхуежьам, - къыхигъэщащ абы. 
- Псори фыкъыхузоджэ абыхэм 
ящыщ зыхевгъэлъхьэну. Псори зы-
тещIыхьыжар цIыхубэм я узынша-
гъэр, гъащIэр хъума хъунырщ. 

Къэралым и Президентым ирата 
упщIэхэм ящыщт Урысей Феде-
рацэр хамэ къэралхэм зэрахущы-
тыр, ядригъэкIуэкI политикэр зыуб-
зыхухэри. Путиныр хэхауэ тепсэ-
лъы хьащ къуэш пэлъытэу игъащIэ 
лъандэрэ дыкъызыдекIуэкIыу щы -
та Украинэм. Ди къэралыр дапщэ-
щи хьэзырщ а гъунэгъу щIыналъэм 
дэлэжьэну, мамырыгъэмрэ зэгуры-
уэныгъэмрэ и тегъэщIапIэу. 

ЦIыхухэм яIэ упщIэхэм къыщаIэ-
тащ ерыскъыпхъэхэм я уасэхэр зэ-
рыхэхъуэр. Апхуэдэхэт, къапщтэмэ, 
Iэмалыншэу унагъуэр зыхуей ерыс-
къыпхъэу гъэшыр, хадэхэкI зэ мы-

лIэужьыгъуэхэр лъапIэ зэрыхъуар. 
Абы и щхьэусыгъуэр, Путиным зэ-
рыжиIамкIэ, къэралым апхуэдэ 
ерыс къыпхъэу къыщалэжьахэр зэ-
рагугъам нэхърэ нэхъ мащIэу 
 къы зэрыщIэкIаращ. Мыгъэрейхэр 
 кърахьэлIэжмэ, Iуэхур нэхъ тэмэм 
хъунущ, къызэрыхигъэщамкIэ. Ап-
хуэдэу Путин Владимир къытеу-
выIащ Кавказ Ищхъэрэм Iэщ 
лъэпкъыфIхэр щыгъэбэгъуэжыным 
ехьэлIа лэжьыгъэхэр къызэщIэры-
гъэуэжыным яужь зэритыр. Iэщхэм 
я бжыгъэм теухуа налогхэр ягъэу-
вын хуэдэу зэрагъэхъыбарри лъаб-
жьэншэу зэрыщытри къыхигъэ-
щащ. 

«Лэжьыгъэм и ветеран» цIэ лъа-
пIэм щхьэкIэ ят хабзэ ахъшэр зэ-
рыIуахыжамкIэ мыарэзыуэ Пути-
ным зыкъыпызыщIа цIыхухъум 
 къэ рал унафэщIым ирита жэуапым 
 гугъэ уегъэщI апхуэдэ Iуэху еп лъы-
кIэм щIыналъэхэм фIыкIэ зыщра-
гъэхъуэжыну. ЦIыхум къилэжьа 
пщIэр апхуэдэу IэщIэхыжыныр тэ-
мэ му къызэримылъытэри къыхи-
гъэщащ абы. 

Теленэтын занщIэм нэгъуэщI Iуэ-
хугъуэ куэдми щытепсэлъыхьащ. 
Зэпсэлъэныгъэм жыджэру хэтащ 
цIыхухъухэри бзылъхугъэхэри, къу-
лыкъущIэхэри IэщIагъэлIхэри, лэ-
жьакIуэжьхэри унэгуащэхэри, ба-
лигъхэри ныбжьыщIэхэри. Къэра-
лым хыхьэ щIыналъэ куэдым щып-
сэухэм Iэмал ягъуэтащ я жьэ хуэзэу 
УнафэщIым епсэлъэну, я гукъе-
уэхэр хуаIуэтэну. УпщIэхэр ехьэлIат 
фэтэрхэр, уней унэхэр щэн-къэщэ-
хуным епха хабзэхэм, къэралым 
Интернетым нэхъри зыщегъэужьы-
нымрэ абы хэлъ щхьэхуэныгъэ-
хэмрэ, 2021 - 2022 гъэ еджэгъуэ-
щIэр зэрыщIадзэжыну щIыкIэм, 
хьэ рычэтыщIэ мащIэмрэ ику итым-
рэ зэрызегъэужьыпхъэ мардэхэм -

рэ абыхэм кърат кредитхэм техуэ 
процентхэмрэ я куэдагъымрэ, хэку 
туризмым и лъапIагъым, къэрал 
гъуэгухэм я щытыкIэм, транспор-
тым и лэжьэкIэм коронавирусым 
зы щиубгъуа лъэхъэнэм къэралым и 
экономикэ IэнатIэхэм яIа хэщIы-
ныгъэхэмрэ ахэр зытеувэжын пап-
щIэ къэралым ярита дэIэпыкъу-
ныгъэмрэ. КъаIэтащ псэупIэ унэ-
хэм, лъапсэхэм, цIыху куэд зыхэт 
уней хозяйствэ зэгухьэныгъэхэм  
газ бэIутIэIуншэу ешэлIэным, ком-
мунальнэ Iуэхутхьэбзэхэм щIат ахъ-
шэхэм хэхъуэ зэпыту, абыхэм куэд 
зэрыпэмылъэщым, бын зыпI уна-
гъуэхэм иратыну къэралым щагъэу-
ва ахъшэхэр тэмэму зэрамытым, 
нэгъуэщI Iуэхухэми ехьэлIа уп щIэ-
хэр. Къыхэгъэщыпхъэщ щытыкIэ 
хьэлъэм ихуа бзылъхугъэ уэндэгъу-
хэм нобэ, бадзэуэгъуэм и 1-м къы-
щы щIэдзауэ, ахъшэ хэхахэр зэрыра-
тынур. Путиным зэрыжиIамкIэ, къэ-
ралым и дежкIэ мыхьэнэшхуэ зиIэ, 
щIэблэ узыншэ къытщIэхъуэным 
хуэгъэпса а Iуэхум мы гъэм и за-
къуэ хухахащ сом мелард 46-м 
 щIигъу. 

Къэралым щыпсэухэм ящыщ 
куэд зыгъэгузавэхэм ящыщщ те-
лефонкIэ финанс щIэпхъаджагъэ-
хэр зылэжь цIыху икIэхэм зэфIах 
хьэгъэщагъэхэр. Зи хъумапIэ кар-
тэхэм ахъшэхэр икIуэдыкIхэр куэд 
мэхъури, дапщэщи сакъын зэры-
хуейр къыхигъэщащ Путиным. 
 УФ-м щыщыIэ хабзэхэм япкъ иткIэ, 
МВД-м, ЦБ-м къепха хабзэхъумэ 
 IэнатIэхэм я IэщIагъэлIхэр нэхъ 
ткIийуэ кIэлъыплъу хуежьащ бан-
кым щахъумэ мылъкур зейхэм зэ-
ры зэрагъакIуэм, дзыхь зытрамы-
щIэ гуэр щыIэмэ, занщIэу Iуэху 
ящIу. 

- Мыпхуэдэ зэIущIэхэм мыхьэнэ-
шхуэ яIэщ цIыхухэр зыгъэпIейтей 
Iуэхугъуэхэр нэхъ наIуэ къэщIыным-
кIэ, сыту жыпIэмэ абыхэм епхауэ 
щытщ ди къэралым щекIуэкI со-
циальнэ, экономикэ политикэр, - 
жиIащ эфир занщIэм и кIэухыу Пу-
тин Владимир. - Мы жыпхъэм ит 
лэжьыгъэм гулъытэ хэха хуащIыну 
сыхуейщ УФ-м хыхьэ щIыналъэхэм 
я Iэтащхьэхэм. Апхуэдэущ къызэ-
ры тхуэщIэнур жылагъуэм щызекIуэ 
гупсысэхэр, мурадхэр, унафэщIхэр 
дызэлэжьыпхъэ унэтIыныгъэхэр. 

Теленэтын занщIэм и кIэухым Пу-
тин Владимир фIыщIэ яхуищIащ 
Iуэхум хэта псоми: студием щылэ-
жьахэми, упщIэхэр зытха, абыхэм 
елэжьа волонтёрхэми, лэжьыгъэм 
къыхыхьа IэщIагъэлIхэми. 

- Жэуап зэста упщIхэр куэд хъу-
ми, къэнахэр нэхъыбэжщ. Ауэ, фи 
фIэщ фщIы, зы упщIи лъэныкъуэе-
гъэзу къэнэнукъым, дэтхэнэми 
 гулъытэ ягъуэтынущ. УпщIэу къыт-
Iэ рых ьахэм ящыщу мин 500-м щIи-
гъум жэуап еттакIэщ, Iуэху гуэрхэри 
зэфIэкIащ, адрейхэми дыхэплъэ-
нущ, зэпкърытхынущ, Правитель ст-
вэр абыхэм елэжьынущ. ФIым ды-
щыгугъыу, къэралым щызекIуэ хаб-
зэхэм демыбакъуэу дызэрыпсэунум 
дэтхэнэри дыхущIэкъун хуейщ, - 
жиIащ къэрал унафэщIым.

ЖЫЛАСЭ Маритэ.

Жыласэ Заурбэч Щэлэуат и къуэр «Адыгэ псалъэ» газетым и редактор 
нэхъыщхьэм и къулыкъум гъэувыным арэзы техъуэным и IуэхукIэ

Къэбэрдей-Балъкъэр Республикэм
и Парламентым и Унафэ

Конаков Хьэсэн Азрэт и къуэр «Заман» газетым и редактор нэхъыщхьэм и 
къулыкъум гъэувыным арэзы техъуэным и IуэхукIэ

Къэбэрдей-Балъкъэр Республикэм
и Парламентым и Унафэ

Гъатхэ лэжьэгъуэр зэхуащIыж

«Муниципальнэ сыхьэт»: реанимацэхэм
щIэлъхэм я бжыгъэм хохъуэ

КIуэкIуэ Казбек хэтащ къэралым и 
Правительствэм Урысейм туризм IэнатIэм 

зыщегъэужьынымкIэ и комиссэм и зэIущIэм

ПУТИН Владимир: 

Дзэлыкъуэ  
щIыналъэ

Экономистым
и  махуэ

КъБР-м щыIэ МВД-м щекIуэкIащ Нар-
команиемрэ наркотикхэр щэ нымрэ ебэ-
ныным и дунейпсо махуэм теухуа зэIу-
щIэ. 

АБЫ ХЭТАЩ Къэбэрдей-Балъкъэр Рес-
публикэм къэрал кIуэцI IуэхухэмкIэ мини-
стру щыIэ, полицэм и генерал-майор Пав-
лов Василий, КъБР-м Экономикэ, жыла-
гъуэ шынагъуэншагъэмкIэ и советым и 
секретарь Тату Къазбэч, КъБР-м цIыхухэр 
егъэ джэнымкIэ, щIэныгъэмрэ щIалэгъуа-
лэм я IуэхухэмкIэ и министр Езауэ Анзор, 
КъБР-м узыншагъэр хъумэнымкIэ и ми-
нистр Къалэбатэ Рустам, къэрал кIуэцI 
IуэхухэмкIэ органхэм я IэнатIэхэм я уна-
фэщIхэр.

ЗэIущIэм къыщыхагъэщащ Наркомани-
емрэ наркотикхэр щэнымрэ ебэныным и 
дунейпсо махуэр, мэкъуауэгъуэм и 26-р, 
1987 гъэм зэрагъэувар афиянхэкIхэр зэ-
хьэ лIэным, щэным пэщIэт зэгухьэны-
гъэхэр зэкъуэгъэувэным, зэдэгъэлэ жьэ-
ным теухуауэ. 

КъБР-м щыIэ МВД-м, министерст-
вэхэмрэ ведомствэхэмрэ ящIыгъуу, а ма-
хуэм ирихьэлIэу ирегъэкIуэкI «Къэбэрдей-
Балъкъэрыр наркотикыншэу» Iуэхур. Абы 
хохьэ наркотикхэр емыгъэщэным теухуауэ 
лэ жьыгъэ езыгъэкIуэкI хабзэхъумэ орган-
хэм дзыхь хуащIыным, ныбжьыщIэхэмрэ 
щIалэгъуалэмрэ наркотикым пэIэщIэным 
хуэущииным, афиянхэкIхэм епха щIэп-
хъаджагъэхэм ехьэлIа гугъуехьхэм 
цIыхухэм гу лъегъэтэнымкIэ зэфIах псо-
ри. 

Мы зэIущIэми къыщыхагъэщащ на рко-
маниемрэ наркотикхэр щэ ным рэ къару 
зэгъэуIуакIэ фIэкI узэ рыпэмы лъэ щынур. 

Министр Павлов Василий тепсэ лъыхьащ 
КъБР-м щыIэ МВД-м и IэнатIэхэр наркотик-
хэкIхэм зэрыпэщIэт щIыкIэм. Абы фIы щIэ 
яхуищIащ наркоманиемкIэ профилактикэ 
лэ жьы гъэ езыгъэкIуэкI волонтёрхэм, къы-
хигъэщащ мы Iуэхур зи къалэнхэм хыхьэ 
министерствэхэм мы лэжьыгъэм хуащI 
хэлъхьэныгъэр. 

- Унагъуэм наркотикхэкI зэзыхьэлIэ 
цIыху щIэсмэ, ар гуауэкIэ иухынущ, гува-
щIэхами унагъуэр бэлыхь хэхуэнущ. 
 КъБР-м щыIэ МВД-м и лэжьа кIуэхэм ира-
гъэкIуэкI наркотикхэм яIэ щIэупщIэр гъэ-
мэщIэным ехьэлIа Iуэхухэр. Ахэр къы-
зэрыдэхъулIэм елъытащ республикэм 
щыпсэухэм я узыншагъэр зэрефIэкIуэ-
нур, наркотик зэхьэлIэным кърикIуэ мы-
хъумыщIагъэхэр зэрытхуэгъэмэщIэнур. А 
лэжьыгъэм гудзакъэ зэрыхувиIэр щыт-
лъагъукIэ, ди фIэщ мэхъу, ди республи-
кэм и мызакъуэу, зэрыщыту къэралыр 
узы щыгугъ  хъунухэм я IэмыщIэ зэрилъыр! 
- жиIащ министрым. 

Къызэхуэсахэм защыхуигъазэм, Тату 
Къазбэч къыхигъэщащ наркотикым пэ-
щIэту республикэм щрагъэкIуэкI Iуэхухэм 
мыхьэнэшхуэ зэраIэр икIи фIыщIэ 
 яхуищIащ а лэжьыгъэм хэлъхьэныгъэш-
хуэ хуэ зыщI щIалэгъуалэ организацэхэм я 
лIыкIуэхэм. 

- Фэ жылагъуэм и фIыпIэу фыкъалъытэ, 
мыхьэнэшхуэ зиIэ лэжьыгъэ хьэрэмы-
гъэншэу ивогъэкIуэкI, цIы ху хэм я гугъуехь-
хэр зыхывощIэ. Абы папщIэ фIыщIэ фху-
зощI, - жиIащ Тату Къазбэч. 

ЗэIущIэм къыщыпсэлъащ Езауэ Анзор-
рэ Къалэбатэ Рустамрэ. Абы хэми жаIащ 
наркоманиер жылагъуэ Iуэхушхуэу зэры-
щытыр. МВД-м и лэжьакIуэхэм фIыщIэ 
хуа щIащ наркотикхэкI зыщэхэр къы-
щIэгъэщы ным, щIалэгъуалэр наркоти-
кым пэIэ щIэ щIыным ехьэлIауэ лэжьы-
гъэшхуэ зэрырагъэкIуэкIым папщIэ. 

ЗэIущIэр Iуэху гуапэкIэ иухащ. Наркома-
ние профилактикэ Iуэхухэр къы зэгъэ-
пэщыным теухуауэ къазэ рыдэлажьэм, 
Къэбэрдей-Балъкъэр Республикэм и щIа-
лэгъуалэр гъэ сэным жыджэру зэрыхэтым 
папщIэ КъБР-м щыIэ МВД-м и щIыхь 
тхылъхэр хуагъэфэщащ министерствэ, 
ве домствэ, жылагъуэ организацэ зэмы-
лIэужьыгъуэхэм, щIалэгъуалэ зэщIэ хъе-
ены гъ э хэм я лIыкIуэхэм, волонтёрхэм. 

ДЫГУЛЫБГЪУ Жантинэ.

Мэзкуу и Iэхэлъахэм ит Красногор-
ск къалэм щыIэ «Отрадэ» шы гъэ-
хъупIэм шыгъажэ кIыхьхэмкIэ ду-
нейпсо, урысейпсо мыхьэнэ зиIэ 
чемпионат ще кIуэкIащ мэкъуауэ-
гъуэм и 26-м. КъБР-м щыщу зэ-
хьэзэхуэм хэта шухэм унэтIыны-
гъищми пэрыт увыпIэхэр щызыIэра-
гъэхьащ. 

УРЫСЕЙМ шы СпортымкIэ и феде-
рацэм, Шы спортымкIэ дунейпсо фе-
дерацэм, УФ-м СпортымкIэ и минис-
терствэм я нэIэ щIэту екIуэкIа зэ-
хьэзэхуэр иджы зыхуей нэхъ хуэзауэ 
къызэрызэрагъэпэщам и щыхьэтщ 
абы хамэ къэралхэм, псалъэм па-
пщIэ, шыгъажэ кIыхьхэр къызы хуэ-
тыншэу щрагъэкIуэкI Италием, щыщ 
кIэлъыплъакIуэхэри зэрыхэтар. ЦIыху 
 90-м нэс зыхэта зэпеуэр шыхэм яжып-
хъэ гъуэгуанэм елъытауэ Iыхьищу гуэ-
шат: километри 160-рэ, 120-рэ, 100, 80, 
40. Балигъхэр зы гупу, ныбжьыщIэхэр 
щхьэхуэу зэпрагъэуащ. 

ЗэрытщIэщи, зэрызэпеуэр шыхэм я 
жэрагъ къудейркъым. Шыгъажэр иу-
ха нэужь, шым и узыншагъэр къызы-
тенапхъэ мардэм нэмысмэ, япэу къэ-
сам текIуэныгъэр IэрымыхьэнкIи 
 мэхъу. Аращ и щхьэусыгъуэр гъуэгуа-
нэм и зы Iыхьэ якIуху, гъуэгум пызыщэ-
нумрэ адэкIэ зэхьэзэхуэм хэтыну зы-
хуамыдэхэмрэ щIы зэха гъэкIым. Псо-
ри зытещIыхьар псэущхьэм лей емы-
хын мурадырщ.

Нэхъ гугъуу къалъытэ, километри 
160-рэ зи кIыхьагъ гъуэгуанэм техьа-
хэм КъБР-м щыщ шууиплI хэтащ, ауэ и 
кIэм нэсар Зыхъуэ Замиррэ ещанэ 
увыпIэр къэзыхьа Джатэ Щамилрэщ. 
Пэжыр жыпIэмэ, мып хуэдэ шыгъажэ 
кIыхьым и кIэм унэсыныр езыр те-
кIуэныгъэу къалъытэ, узэрыхэта 
 къудейри тхыдэм къыхэнэ Iуэхугъуэщ. 
Абы къыхэкIыу, етIуанэ, ещанэ Iы-
хьэхэм иужькIэ зэхьэзэхуэм хагъэкIа 
Хъупсырджэн Залымрэ Сибэч Артуррэ 
я зэфIэкIри бгъэлъахъшэ хъунукъым. 

А унэтIыныгъэ гугъум япэ увыпIэ 
къы щызыхьа Черкасовэ Полинэ зыте-
сар Барбарэ зи цIэ хьэрып-адыгэшщ. 
Псалъэ щратым, хъыджэбзым шы 
тесыкIэ Iэзагъыр къыщищтар ди щIы-
налъэрауэ къы зэрилъытэр къыхигъэ-
щу, жиIащ: «Махуэ Ахьмэд фIы-
щIэшхуэ хузощI, си адэ-анэми са-
хуэарэзыщ илъэс ныкъуэкIэ Кавказым 
сыщыIэну сызэраутIыпщам щхьэкIэ». 

 Езы Махуэ Ахьмэдрэ цIыхубэ гу-
лъытэм игъэфIа абы и Кармелрэ ки-
лометри 120-м япэ увыпIэр къыща-
хьащ. 

 Гъуэгуанэ нэхъ кIэщIым, километри 
100 зи кIыхьагъым, зэуэ ехъулIэны-
гъитI къытхуздихьащ. Япэ увыпIэр 
зыубыда Щоджэн Щамел зытесар За-
ряд цIэр зезыхьэ адыгэш къабзэт, 
етIуа нэ увыпIэр зей ЦIы пIынэ Ислъам 

Урысей Федерацэм Эко-
номистым и махуэр ба-
дзэуэгъуэм и 30-м щагъэ-
лъапIэ. И зэфIэгъэувэкIэ 
хъуар ирапх 1917 гъэм, а 
пIалъэ ды дэм ирихьэлIэу, 
ди къэ ралым Финансхэм-
кIэ цIы хубэ комиссариат 
къы зэрыщызэрагъэ пэ-
щауэ щытам. 

«ЭКОНОМИКЭ» - мыр 
алыдж псалъэщ, къикIыу 
тра гъахуэри «унагъуэр тэ-
мэму зехьэн» жыхуиIэрщ. 

дейр езым фIэфIу Урысейм 
зэрыгухьэрэ илъэс 400 
зэрырикъум и щIыхькIэ 
къы зэрагъэпэща, Къэбэр-
дей-Балъкъэр АССР-м и 
 гъуазджэмрэ щэнхабзэмрэ 
я лэжьакIуэхэм ята иужьрей 
концертыр.

1966 гъэм СССР-м колхоз-
хэтхэми мазэ къэс улахуэ 
ирату щыщIадзащ.

1981 гъэм КъБР-м и 
цIыхубэ усакIуэ КIыщокъуэ 
Алим СССР-м и ТхакIуэхэм 
я зэгухьэныгъэм и правле-
нэм и секретару хахащ.

Совет скульптор, сурэтыщI 
цIэрыIуэ, СССР-м и цIыхубэ 
художник, Сталиным и цIэр 
зезыхьэ саугъэтыр тхуэней-
рэ зыхуагъэфэща Мухинэ 
Верэ къызэралъхурэ илъэ-
си 132-рэ ирокъу.

Совет Союзым и Маршал, 
СССР-м зыхъумэжыны-
гъэмкIэ и министру щыта 
Соколов Сергей къызэ-
ралъхурэ илъэси 110-рэ 
 ирокъу.

Совет актрисэ, СССР-м и 
цIыхубэ артисткэ Лучко 
Кларэ къызэралъхурэ 
илъэс 96-рэ ирокъу.

Философие щIэныгъэхэм 
я доктор, КъБКъУ-м и  
 профессор, КъБР-м щIэны-
гъэхэмкIэ щIыхь зиIэ и 
лэжьакIуэ Джатэгъэжь 
Владимир къызэралъхурэ 
илъэс 87-рэ ирокъу.

Шэрджэс жылагъуэ лэ-
жьакIуэ, «Хэкужь» щIына-
лъэ псапащIэ фондым и 
тхьэмадэ Iэдэмокъуэ Ал-
берд и ныбжьыр илъэс 
 72-рэ ирокъу.

США-м щыщ спортсмен, 
атлетикэ псынщIэмкIэ 
 бгъуэнейрэ Олимп чемпион 
хъуа Льюис Карл и ныб-
жьыр илъэс 60 ирокъу.

Китайм и къалащхьэ Пе-
кин къалэм 2008 гъэм 
щекIуэкIа Олимп джэгухэм 

алыдж-урым бэнэкIэ лIэу-
жьыгъуэмкIэ чемпион щы-
хъуа Хъущт Аслъэнбэч и 
ныбжьыр илъэс 41-рэ 
 ирокъу. 

Урысей фигуристкэ, Сочэ 
къалэм 2014 гъэм щекIуэкIа 
Олимп джэгухэм я чемпи-
онкэ Сотниковэ Аделинэ и 
ныбжьыр илъэс 25-рэ 
 ирокъу. 

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ, 
пIалъэ-пIалъэкIэрэ уэшх къы-
щешхынущ. Хуабэр махуэм 
градус 26 – 27-рэ, жэ щым гра-
дус 19 - 20 щыхъунущ.

Бадзэуэгъуэм и 2,
мэрем

Спорт журналистым и ду-
нейпсо махуэщ. 1924 гъэм 
бадзэуэгъуэм къызэрагъэ-
пэщащ спортым тетхыхь, 
тепсэлъыхь журналистхэм я 
дунейпсо зэгухьэныгъэр. 

Кооперативхэм я дуней-
псо махуэщ

Днепр псым и дунейпсо 
махуэщ

Уфологым и дунейпсо 
махуэщ

Узбекистан Республикэм 
и къэрал гербыр къыща-
щта махуэщ

Азербайджаным и поли-
цэм и лэжьакIуэхэм я ма-
хуэщ

Къэзахъстаным и дипло-
матие IэнатIэм и лэ-
жьакIуэм и махуэщ

1556 гъэм пащтыхь 
Грозный Иван Астрахань 
щIы налъэр Урысей къэра-
лыгъуэм хигъэхьащ икIи 
Астрахань хъаныгъуэр 
 икъутэжащ.

Къэбэрдей-Балъкъэр 
Рес публикэм и щэнхабзэм 
хэщIыныгъэшхуэ игъуэ-
тащ - и ныбжьыр илъэс 81-м 
иту дунейм ехыжащ Уры-
сей Федерацэм, Къэбэр-
дей-Балъкъэр Республи-
кэм гъуазджэхэмкIэ щIыхь 
зиIэ я лэжьакIуэ Молэ Вла-
димир Лил и къуэр.

Владимир Лил и къуэр 
1940 гъэм щэкIуэгъуэм и 
2-м Къэбэрдей-Балъкъэр 
АССР-м и Аруан районым 
хыхьэ Джэрмэншык 
 къуажэм къыщалъхуащ. 
1956 гъэм Налшык дэт Ма-
къамэ училищэм щIэтIыс-
хьащ. Ар ехъулIэныгъэкIэ 
къиухри, 1960 гъэм Сара-
тов къалэм и консерва-
торэм и щIэныгъэм щыпи-
щащ, дирижёр, компози-
тор къудамитIми зэуэ 
 ще джэу. 1965 гъэм ко м по-
з итор-теоретикыу ар къиу-
хащ.

1970 гъэм Молэ Влади-
мир СССР-м и цIыхубэ ар-
тист, Социалист Лэжьы-
гъэм и ЛIыхъужь Баланчи-
вадзе А. М. и нэIэм щIэту 
Тбилиси дэт консерва-
торэм и аспирант хъуащ. 
Абы щеджэу итхат Шортэн 
Акэрбий и либреттэм къыт-
рищIыкIа «Нартхэр» бале-
тыр, нэхъ иужькIэ «Бгыхэм 
я хъыбар» зыфIащыжауэ 
щытар. 1967 гъэм щегъэ-
жьауэ ар лэжьащ Къэбэр-
дей-Балъкъэр къэрал фи-
лормонием и художест-

веннэ унафэщIу, 1976-1993 
гъэхэм КъБР-м щэнхаб-
зэмкIэ и министрым и 
къуэ дзэу щытащ. КъыкIэ-
лъыкIуэу 2005 гъэ пщIондэ 
ГъуазджэхэмкIэ Кавказ 
Ищхъэрэ къэрал институ-
тым Щэнхабзэмрэ гъуаз-
джэмкIэ и колледжым и 
унафэщI къулыкъум пэры-
тащ. И лэжьыгъэ гъуэ-
гуанэм и кIыхьагъкIэ абы 
гулъытэшхуэ хуищIащ Iуэ-
хум фIыуэ хэзыщIыкI 
IэщIагъэлI ныбжьыщIэхэр 
гъэ сэным, дунейпсо ма-
къамэ щэнхабзэм нэхъы-
фIу хэ тыр Къэбэрдей-
Балъ къэ рым къыщегъэ-
цIыхуным.

Молэ Владимир и Iэда-
къэщIэкIщ адыгэ щэн-
хабзэм и тхыдэм япэу 
 къы хыхьа «Дахэнагъуэ» 
лъэпкъ оперэр, Шортэн 
Аскэрбий и «Псэлъыхъу 
къагъэпцIахэр» (1971), Iу-
тIыж Борис и «Тхьэ лъанэ» 
(1973) либреттэхэм къат-
рищIыкIа оперет тэхэр, 
симфоние лэжьыгъэхэр, 
кантатэхэр, ораториехэр, 
уэрэдхэр, романсхэр, дра-
мэ, гуащэ спектаклхэм па-
пщIэ макъамэу 30-м 
 щIигъу, макъамэ Iэ мэп-
сымэ щхьэхуэхэм хухэхауэ 
концерт программэ куэд 
къигъэщIащ.

Макъамэ гъуазджэм 
хуи щIа хэлъхьэныгъэхэм 
папщIэ Молэ Владимир 
Лил и къуэм 1972 гъэм 
къы хуагъэфэщауэ щытащ 
«КъБР-м гъуазджэхэмкIэ 
щIыхь зиIэ и лэжьакIуэ», 
1996 гъэм «УФ-м гъуаз-
джэхэмкIэ щIыхь зиIэ и 
лэжьакIуэ» цIэ лъапIэхэр, 
1977 гъэм КъБР-м и Къэ-
рал саугъэтым и лауреат, 
2000 гъэм Къандурым и 
цIэкIэ щыIэ дунейпсо сау-
гъэтым и лауреат хъуащ.

ЦIыхуфIу, дахэу, зэчии-
фIэу дунейм тета Молэ 
Владимир и фэеплъыр 
тщыгъупщэнукъым.

КъБР-м ЩэнхабзэмкIэ 
и министерствэр, 

КъБР-м и Композитор-
хэм я зэгухьэныгъэр.

НаркотикхэкIхэм
пэщIэтхэр зочэнджэщ

Гури кIуэдыркъым, 
шыри мажэ

Молэ Владимир Лил и къуэр

Нобэрэ
пщэдейрэ

Бзур  зышхынум  Iуоджагуэ.
Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

Мэкъуауэгъуэм и 24-м ди газетым тета 
«Мыщэхупщей» адыгэ псалъэзэблэдзым и жэуапхэр

Ди  махуэгъэпс

Япэ дыдэу къагъэсэбэпын 
щы щIадзар, зэрыхуагъэфа-
щэмкIэ, ди эрэм ипэкIэ IV 
лIэщIыгъуэм икухэрщ. Лъэ-
хъэнэ жыжьэхэм псэуахэм, 
дызэрыщыгъуазэщи, уна-
гъуэр зехьэным, къедза 
лъап сэр зыхуей хуэгъэзэ-
ным мыхьэнэ ин дыдэ ирату 
щытащ. 

Ауэрэ, цIыхухэм нэгъуэщI 
къалэнхэри зыхуагъэувыж 
хъуащ, ахэр зэгъэхъулIэным 
пыщIа Iэмалхэми лъыхъуэн 
щIадзащ. Апхуэдэу, XVI 

лIэщIыгъуэр зде кIуэ кIым, 
Европэм щыIэ къэралхэм 
къыщыунэхуащ экономикэм 
щыхуагъасэ еджапIэ зыб-
жанэ. Илъэсищэхэр блэкIри, 
цIыхубэ хозяйствэм зы-
къиIэтащ, производствэмрэ 
хьэ рычэтымрэ нэхъри зэтеу-
ващ, псэуныгъэм пыщIа 
Iуэхухэм заужьу щIадзащ.

Хабзэ зэрыхъуауэ, мы ма-
хуэр зэдагъэлъапIэ пред-
приятэхэм, ахъшэ хъума-
пIэхэм, уней, къэрал Iуэху-
щIапIэхэм я мылъкур зэ-
кIэлъыгъэкIуэным пыщIа 
лэжьакIуэхэм, экономикэм 
щыхуагъэхьэзыр еджа-
пIэхэм щIэсхэмрэ а щIэны-
гъэр абыхэм язытхэмрэ, 
властым щыщу зи гугъу 
тщIы унэтIыныгъэм кIэ-
лъыплъхэм, нэгъуэщIхэ-                
ми. 

Мы махуэм ирагъэкIуэкI 
зэIущIэхэм зи IэнатIэм нэхъ 
къыщыхэжаныкIахэр ща-
гъэпажэ, щIыхь тхылъхэмрэ 
дипломхэмкIэ ягъэгуфIэ, 
IуэхущIапIэхэм семинар хэр, 
мастер-классхэр, дерс 
щхьэ хуэхэр къыщызэрагъэ-
пэщ. 

Къыхэгъэщыпхъэр ара-
щи, УФ-м и экономикэ жыла-
гъуэм дежкIэ пщIэ нэхъ 
зиIэу къалъытэр гъэ къэс ят 
хабзэ, Урысейпсо жылагъуэ 
тыгъэу «Гъэм и экономист» 
зи фIэщыгъэмрэ абы ды-
щIыгъу дамыгъэмрэщ.

 КЪУМАХУЭ Аслъэн. 

1860 гъэм Владивосток 
къалэ-кхъухь тедзапIэм и 
лъабжьэр ягъэтIылъащ. 
Иджыпсту ар УФ-м и При-
морскэ крайм и къала-
щхьэщ.

1964 гъэм «Къэббалъкъ-
газ» трестыр къызэрагъэпэ-
щащ.

1975 гъэм Ростов – Влади-
кавказ гъущI гъуэгум ма-
фIэгухэм щызекIуэу щIа-
дзащ.

1976 гъэм Вьетнам Социа-
лист Республикэр къызэра-
гъэпэщащ, Ищхъэрэ, Ипщэ 
Вьетнамхэр зэгуагъэхьэри. 
И къалащхьэ Сайгон и цIэр 
Хошимин жиIэу зэрахъуэ-
кIащ.

1990 гъэм къызэIуахащ 
КПСС-м и иужьрей, ХХVIII 
съездыр. Ар бадзэуэгъуэм и 
13 пщIондэ екIуэкIащ.

Шэрджэс усакIуэ Гъуэщо-
къуэ Хъусин къызэралъ-
хурэ илъэси 108-рэ ирокъу.

Актрисэ, кинорежиссёр, 
жы лагъуэ-политикэ лэ жьа-
кIуэ Яковлевэ Александрэ 
и ныбжьыр илъэс 64-рэ 
 ирокъу.

УэрэджыIакIуэ, УФ-м 
щIыхь зиIэ и артисткэ Гурц-
кая Дианэ и ныбжьыр илъэс 
43-рэ ирокъу.

Дунейм и щытыкIэнур
«pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ, 
пIа лъэ-пIалъэкIэрэ уэшх 
къы щешхынущ. Хуабэр ма-
хуэм градус 28 – 28-рэ, жэ-
щым градус 19 – 21-рэ щы-
хъунущ.

и Валетыр, дыщы мыуэмэ, хьэрып-
адыгэшщ. 

Псом нэхърэ нэхъ гъэщIэгъуэныр 
сыт жы пIэмэ, зэхьэзэхуэр щекIуэкIа 
мэ къуауэгъуэм и 26-р Щамил цIэр 
зезыхьэ псоми я плъапIэ, Кавказ щIы-
налъэм и цIэр зыIэта Щамил Iимамыр 
къыщалъхуа махуэу зэрыщытарщ. 
ЗэрымыщIэкIэ къэхъуа Iуэхугъуэу пху-
жыIэнущ, дауи, зэуэ адыгэ ЩамилитI 
а махуэшхуэм лIыхъужь зэрыхъуар, 
итIани, къыпфIэмыIуэхуну плъэкIыр-
къым. 

Адыгэшыр хъумэнымкIэ фондым и 
лэжьэкIэм къыщIэддзэжурэ дытеп сэ-
лъыхьыныр тфIэигъуэщ. Мы зэхьэ-
зэхуэ дыдэр къащти, дауэ зэхуэбгъэ-
дэн езыр-езыру текIуэныгъэм 
 хущIэкъу шумрэ, и лъэпкъым и цIэр 
зыщIыпIэ деж хуабжьу щигъэIун плъа-
пIэкIэ мы дыгъэвэхым пщIэнтIэпсыр 
щезыкъуэкIхэмрэ?! Зытес псэущхьэм 
нэхърэ нэхъ бэшэчыжу, уеблэмэ, ди 
зэманым щымыщым ещхьу, «ады гэ-
шыр» жрагъэIэн папщIэ, зыщы-
мысхьыжхэу ирахьэкI щIалэхэм къы-
хаха IэнатIэр. 

Уанэгу исхэм ящIэну щхьэпэщ 
«Адыгэ шыр хъумэнымкIэ фондым» 
иужьрейуэ зэбгритыкIа хъыбарри. Зэ-
гухьэныгъэм, япэрауэ, Урысейм ще-
кIуэкI дэтхэнэ зэпеуэми адыгэшым те-
су хэтыну гукъыдэж зыщIам и хыхьа-
пщIэр хурет. Абы ищIыIужкIэ, киломе-
три 120-м, километри 160-м къыщыжэ 
шухэм псынщIагъ къызыкъуахым 
елъытауэ, ахъшэ саугъэт яхуигъэу-
ващ. Япэрейм зы сыхьэтым къри-
убыдэу километр 15 нэхърэ мынэхъ 
мащIэу къы щыжэм сом мини 120-рэ/
мини 150-рэ иратынущ. Километри 

160-м къыщыжэхэм я псынщIагъыр 
зы сыхьэтым хуэзэу километр 14-м нэ-
хърэ мынэхъ мащIэмэ, ап хуэ дэхэм 
яIэрыхьэнущ мылъку саугъэту сом 
мин 300/ мин 350-рэ. 

 Зэрытлъагъущи, Урысей утыку ихьэ-
ми, дунейпсо зэпеуэ жыпIэми, 
адыгэшым къикIуэтыну и мурадкъым. 
Ди жагъуэ хъур сыт жыпIэмэ, лъэп-
къым и цIэр зезыхьэ псэущхьэ махуэм 
и пщIэр хэзыгъахъуэ жыджэракIуэхэм 
я зэфIэкIыр къызы фIэIуэхун къэрал 
IуэхущIапIэ щIыналъэм имытым 
ещхьу, псори езыхэм я жэрдэмрэ щIа-
лэфIагъкIэ зэрызэфIэкIырщ. Ауэ 
 щыхъукIэ, щIалэгъуалэм щапхъэрэ 
зы дэплъеинрэ яIэкъым жыдоIэри, жэ-
щи махуи зыдолIэж. И чэзу къэмысауэ 
пIэрэ Шы зехуэн Iуэхум хухэха комитет 
е министерствэ хуэдэ къызэдгъэ-
пэщыну?! Абы адыгэш щызэрахуэ 
республикищми щызэфIах шыхъуэ 
лэжьыгъэхэр зэрызэригъэуIуфынум 
нэмыщI, лъэпкъышым и зэгухьэныгъэ 
здэщыIэ къэралхэм я лIыкIуэхэри 
 къекIуэлIэфэнут. Сыт и уасэ, лъэпкъ, 
дин, бзэ зэхэгъэж ямыIэу, Нартан, 
Къармэхьэб лэ, Шэджэм къуажэхэм я 
Iэгъуэблагъэхэм зыщызыубгъуа шы 
гъэхъупIэхэм къы щыунэху зэныбжьэ-
гъугъэмрэ зэхэ тыкIэ дахэмрэ щапхъэу 
уиIэным? Республикэр зыхэпсэу-
кIыфыну шыхъуэ Iуэхури зыхуей хуэ-
гъэзэныр щхьэ уней къалэну къанэрэ? 
Тхыдэм гурыIуэгъуэу къыджеIэ шы зе-
хуэныр къыпаубыдыху, лъэпкъыр ира-
гъэкIуэтыфу зэрыщымытар. Сыт-тIэ 
иджы дэр-дэру дыщIикIуэтыр, тIэ щIэлъ 
хъу гъуэфIыгъуэм и уасэр нэ гъуэ щIым 
къыщы джиIэнум дыпэп лъэу?! 

ЧЭРИМ Марианнэ. 

Бадзэуэгъуэр псы ежэх-
хэр къыщиу лъэхъэнэщ. 
Абы къыхэкIыу зы илъэси 
къанэркъым псы Iуфэхэр 
гъэбыдэным ехьэлIа лэ-
жьыгъэ щхьэхуэхэр ди 
 районхэм щемыкIуэкIыу.

ТЭРЧ къиумэ, абы и зэран 
екIынкIэ хъуну, Май щIына-
лъэм щIыпIэ 16 иIэщ: 7-р -  
Александровскэ, 3-р - Кот-
ляревскэ станицэхэм, 1-р - 
Новэ-Ивановскэ, 2-р - 
 Ок тябрьскэ жы ла гъуэ хэм, 
3-р - Май къалэм хуозэ. 
Къэ бэрдей - Балъкъэрым 
щIы уэпсым и хъугъуэ фIы-
гъуэ хэмрэ экологиемкIэ и 
 ми нистерствэм, район, 
къуа  жэ администрацэхэм, 
нэ гъуэщIхэми я лIыкIуэ-
хэмрэ IэщIагъэлIхэмрэ зэ-
гъусэу псы Iуфэхэр къызэ-

Къэбэрдей-Балъкъэрым 
и медицинэ IэнатIэ мыин-
хэр зэманым къигъэув 
мардэщIэхэм тету зэра-
гъэпэщыж.

МЫ IУЭХУМ теухуауэ къы-
халъхьа программэм хиубы-
дащ Малкэ дэт амбулаторэр. 
Илъэс 27-рэ ипэкIэ яухуа 
унэм тэмэму ущылэжьэну 
гугъуи хъуат. Iуэхур зи пщэ 
далъхьа ухуакIуэ организа-
цэм, зэрыжаIэщи, блыным 
фIэкI къэмынэу, зэщIигъэ-
къэбзащ.

Иджы унащхьэ, бжэ-щхьэ-
гъубжэ, пэш кIуэцI лэжьы-
гъэхэр йокIуэкI, уэздыгъэм-
рэ псымрэ щIэрыщIэу 
щIешэж. Мы илъэсым и кIэм 
нэсыху зэфIагъэкIыну ухуэ-
ныгъэм текIуэдэнущ сом 
 ме луанитхурэ ныкъуэм 
 щIигъу. 

ШЭРЭДЖ Дисэ. 

Лэжьыгъэм 
йогугъу

Май  щIыналъэ

Iуэхум 
хуэбэлэрыгъыркъым
хакIухьати, ялъэгъуам арэ-
зы къищIакъым: щIыпIэ 
куэ дыр зэрыгъэбыда бетон 
гъэжахэмрэ мывэ духэмрэ, 
псыр ямыубыдыжу, жьы 
хъуа куэд яхэту, Котлярев-
скэмрэ Май къалэмрэ дам-
бэхэр къыщызэпхиудынкIэ 
шынагъэ щыIэу къыщIэ-
кIащ.

Iуэхур зытетыр къалъы-
тэри, зэман кIэщIым къри-
убыдэу а щIыпIэхэр ягъэ бы-
дащ. Лэжьыгъэр  кърахьэ- 
 лIащ КъБР-м и ми н при ро-
дэм и нэIэм щIэту.

ЛЪОСТЭН Музэ.

Бадзэуэгъуэм и 1,
махуэку

Бурятием егъэлъапIэ 
езым фIэфIу Урысей къэ-
ралыгъуэм щыхыхьа ма-
хуэр (1661 гъэм) 

Зауэ зэпэщIэтыныгъэ-
хэм хэта ветеранхэм я ма-
хуэщ 

Бакудэсым и дунейпсо 
ма хуэщ

Армением и прокурату-
рэм и лэжьакIуэм и ма-
хуэщ

Тыркум и Дзэ-тенджыз 
къа рухэм я махуэщ

Канадэм и махуэщ 
Инджылызым щагъэлъа-

пIэ ЩIыналъэм и махуэр
1200 гъэм Китайм дунейм 

щыяпэу щащIащ нэхэр ды-
гъэм зэрыщахъумэ нэгъу-
джэ.

1862 гъэм Москва къы-
щызэIуахащ Урысей къэрал 
библиотекэр.

1875 гъэм дунейпсо пощт 
зэгухьэныгъэр къызэрагъэ-
пэщащ.

1882 гъэм Петербург лэ-
жьэн щыщIидзащ япэ теле-
фон станцым.

1904 гъэм Сент-Луис 
(США) къыщызэIуахащ III 
гъэ махуэ Олимп Джэгухэр.

1917 гъэм Урысейр япэ 
дыдэу техьащ гъэмахуэ зэ-
маным.

1921 гъэм Шанхайм 
къыщызэрагъэпэщащ Ки-
тайм и Компартыр.

1955 гъэм дунейм къы-
техьащ «Иностранная лите-
ратура» литературно-худо-
жественнэ журналым и япэ 
номерыр.

1957 гъэм Москва и Театр 
Иным щызэхэтащ Къэбэр-

ДифI  догъэлъапIэ

Адыгэ, Къэбэрдей-Балъкъэр, Къэрэшей-
Шэрджэс республикэхэм я цІыхубэ тхакІуэ 
МэшбащІэ Исхьэкъ и ныбжьыр илъэс 91-рэ 
ирикъуащ иджыблагъэ. Ар СССР-м, Урысей 
Федерацэм, Адыгэ Республикэм я къэрал 
 саугъэтхэм, Шолохов Михаил и цІэр зезы -
хьэ, ДАХ-м я дунейпсо саугъэтхэм, Остров-
ский Николай и цІэр зезыхьэ саугъэтым я 
лау реатщ, Урысей Федерацэм Лэжьыгъэм-
кІэ и ЛІыхъужьщ. Тхылъи 100-м щІигъу зи Іэ-
дакъэ къыщІэкІа тхакІуэшхуэм лъэпкъ лите-
ратурэм хуищІа хэлъхьэныгъэр къып хуэ мы-
лъытэну инщ, абы и тхыгъэхэм ящыщ куэ-
дыр хамэбзэкІэ зэрадзэкІауэ щыІэщ. 
Мэш бащІэм и псалъэхэр зыщIэлъ уэрэд цІэ-
рыІуэ куэд нобэ ягъэзащIэ. И махуэщIым 
ирихьэлIэу тхьэмадэм дедгъэкIуэкIа пса-
лъэмакъым щыщ зы пы чыгъуэ «Адыгэ пса-
лъэ» газетым и щIэ джы кIа кIуэхэм я пащхьэ 
къитлъхьэмэ тфIэфIщ.

- Исхьэкъ, укъыщыхъуар Щхьэщэхужщ. 
Сыт уэркIэ Щхьэщэхужым къикIыр, уи гъа-
щIэм сыт мыхьэнэуэ абы щиIэр?

- ЦIыху къэс илъытэу, игъэлъапIэу, лъагэу 
иIэту Хэку иIэщ. Абы имызакъуэу, щалъхуа 
щIыпIи иIэщ. Ухуеймэ, адэжь лъапсэкIэ еджэ, 
ар нэхъыфIмэ - адэ-анэм я жьэгужь жыIэ, къо-
хуэбылIэ, псэр зыгъэушэ, укIэлъыщIэмыхьэжу 
гур зыгъапхъэ дэтхэнэ апхуэдэ зы псалъэми 
къокI ар. ИкIи арауэ къыщIэкIынущ зыми 
 хуимыгъадэу цIыхум псэкIэ игъафIэри, нэ-
хъыфIу илъагъури. Апхуэдэ щIыпIэ гъэфIэну, 
зыпэсщI щымыIэу сэ сиIэр сыкъыщалъхуа си 
къуажэжьырщ, си Щхьэщэхужырщ. Къыс-
щохъу дыгъэр зыми хуэмыдэжу мыбдеж нэхъ 
гуащIэу къыщепс, дунейм и курыкупсэр здэ-
щыIэри си жылэжьрауэ къызолъытэ.

Тхыдэшхуэ зиIэ, куэд зи нэгу щIэкIа къуажэщ 
Щхьэщэхуж. ГъэщIэгъуэнращи, ар зытес 
 щIыгур адыгэ хэгъэгуищым языхэзми хиубы-
дакъым, щхьэхуэ хуэдэщ, япэIудзащ. И хъуре-
ягъкIэ хамэ лъэпкъхэр къетIысэкIауэ къуажищ 
дыщызэкIэщIэсщ Ермэлыхьэблэ деж - си 
 къуажэ гупсэу Щхьэщэхуж, гъунэгъу бес-
лъэней жылэжьхэу Бэчмырзейрэ тIэкIу тпэIу-
дзауэ Псыжь и Iуфэ Iус Кургъуокъуейрэ. 
 Къуажищми адыгэбзэ дахэр нобэми щызэра-
хьэ, я псэукIэ-щыIэкIэр Адыгэ Хабзэм тещIы-
хьащ. Гуауэми гуфIэгъуэми жылищыр зэлъо-
Iэс, зэхохьэ, зэроIыгъ, зэкъуэтщ. Апхуэдэу щыт 
пэтми, адыгэ дунейм дринэбзийщ икIи дри-
Iыхьэщ, ди щIыпIэрэ увыпIэрэ хэхауэ щыдиIэ-
жу.

Хьэлэмэтщ ди Щхьэщэхуж къуажэ мащIэм        
и тхыдэр. УзэплъэкIыжу абы къикIуа гъуэгу-
анэм ущриплъэжкIэ, лъэпкъ псом и тхыдэр 
 гъуджэм хуэдэу къощ. Зэгуэр ермэлы сату-
ущIэхэм я деж Iута адыгэхэм я щхьэр къа-
щэхужри, Уарп псы Iуфэм деж, Бэчмырзей 
 ищхъэрэIуэкIэ,  щетIысэхащ, иужькIэ Щхьэ-
щэхужкIэ зэджэ  къуажэри къэунэхуащ. Урыс-
Кавказ зауэр увыIа нэужь, адэкIэ-мыдэкIэ щы-
зэбгрыпхъауэ бгылъэхэм, къуакIэбгы кIэхэм, 
къуэладжэхэм къикIыжурэ, пащтыхьыдзэм зы-
щызыгъэпщкIугъауэ щыта адыгэхэр къуа жэм 
къетIысы лIэжурэ, ар нэхъ ин хъуащ. 1866 гъэм 
унагъуэ 47-рэ фIэкIа хъууэ щымыта ди жылэ 
цIыкIум 1875 гъэм ирихьэлIэу унагъуэ 206-рэ 
дэст, цIыху 1620-рэ хъууэ. А лъэхъэнэм Хэкум 
ита адыгэ  къуажэхэм Щхьэщэхужыр я нэхъ ину 
къы щIэкIынт. Тхьэм ирещIи, ИстамбылакIуэр 
 мыхъугъамэ ди къуажэр нэхъри бэгъуэнт… 
1895 гъэм унагъуэ 302-м щыщу 126-м, цIыху 
2114-рэ хъууэ, адэжь лъахэр ябгынащ. Къэна-
ращ нобэ Щхьэщэхужыр зыгъэпсэури щы-
зыгъэIэри.

Зауэжь блэкIам унагъуэ куэд зэригъэгуIар, 
абы и удынхэр иджыри Iэджэрэ зэрымыкIы-
жар, пэжыр жыпIэмэ, узыфэу адыгэм ноби 
тпкърытщ, ди анэ тхьэмыщкIэм дэслъэгъуа зы 
гукъэкIыжым нахуэу къегъэлъагъуэ. Къы-
щыхъу щыІэт, си анэм ди гъунэгъухэм я деж 
сригъэжэкІрэ, я пшынэр къыщрызигъэхьэкІ. 
Си анэр пшынауэу аратэкъым, ауэ пшынэ 
Іэпэм теІэба нэужь, гум щIыхьэу макъамэ гууз 
гуэрхэр къригъэкIырт, уемыдэIуэнкIэ Iэмал 
имыIэу узыIэпашэу. Апхуэдэт ди анэр - зэIусэ 
псори къыдэхъурт. Зэзэмызи къысфІэщІырт а 
пшыналъэхэмрэ гъыбзэхэмрэ си анэм и 
Іэпэхэр мыхъуу, и псэр теІунщІэурэ къагъэщІу. 
А гъыбзэ нэщхъейхэр ди анэм и адэ шыпхъу 
Хэкум икІам тригъэІукІырт. И бгырыпхыпІэм 
пылъ чысэм щІыгулъ тІэкІу ирикІутэу зэры-
рихьэжьар ди анэм псэуху щыгъупщакъым, 
гъыбзэр щигъэш къэси ар хэлъу жиІэрт. Хамэ 
щІыпІэ кІуахэм сыт я щхьэ кърикІуами, я Іуэхур 
дапхуэдэу хъуами, зыри хэтщІыкІыркъым…

НэгъуэщI кIуапIэ щыIэтэкъыми, къуажэм 
къы дэнар зыч-зы бжэгъуу зэкъуэувэжащ. 
ЕджэкIэрэ тхэкIэрэ зыщIэу жылэм дэсыр ма-
щIэ дыдэт. Ауэ абы пэбгъэув хъун нэгъуэщI 
щIэныгъэшхуэ къыщекIуэкIырт - гъунэ зимыIэ 
акъылрэ Iущыгъэрэ кърихэпхыну IуэрыIуа тэш-
хуэ щызэрахьэрт. ПщыхьэщхьэкIэрэ, лэ жьы-
гъэ нэужьым, зи нэгур дыгъэм ипхъэха, зи 
 Iэгуфэхэр Iуэху хьэлъэм пхъашэ ищIа лIыжь -
хэр си адэшхуэм и хьэщIэщым щетIысэххэрти, 
зэпадзыжу жаIэ уэрэдыжьхэм я джэрпэ джэ-
жым, Уарп псыхъуэ дэз хъууэ пIэрэ жыпIэну, 
зыщиIэтырт, хъыбархэращи, къыкIэлъыкIуэ-
нум ухуагъэпабгъэрт, абы хэт лIыхъужьхэм 
ящхь узэрыхъунум ущIагъэхъуэпсырт.

Зэрыплъагъущи, къебгъажьэмэ пхуэмыухы-
ну, зым нэхърэ зыр нэхъ гукъинэжу Iэджэ гъэ-
щIэгъуэни щыслъэгъуащ икIи щызэхэсхащ 
Щхьэщэхуж къуажэжьым. Ди анэм гъыбзэм 
хилъхьа кІэтІий кІапэм и гыз макъри, ди 
 нэхъыжьхэм IуэрыIуатэхэм халъэгъуа хъуа-
псэхэри сэркІэ си гугъапІэхэр къызэщызыгъэу 
Іуэхугъуэ защIэт - дыгъэ къепсым хуэдэу, зэми 
къызэгуапэу, зэми, къыщыкъуэмыкІым хуэ -
дэу, зыгуэр сфІэкІуэдыным ещхьу си щІыфэм 
щІыІэу ирижэу. Щэхуурэ яІуатэурэ гъыбзэкІэ 
зэпагъэжьыуж тхыдэжьхэм я джэрпэджэжыр 
къыслъэІэсырт, къысхэпща хъурт, гъуэгу сы-
теувэну къызэджэрт.

Си ныбжьым уеплъмэ, зылIкIэ мащIэкъым 
къэзгъэщIар. А гъащIэм сыщызекIуэну гъуэ-
гуитI Тхьэм къыщысхуигъэфэщащ. Зыр - Щхьэ-
щэхуж къыщожьэ. Илъэс 16 фIэкIа сыхъуа-
тэкъым абы сыщытехьам, си насып къихьами 
уэ жыIэ, кIэщIтэкъыми, сришажьэри дунейм 
сытришащ, Iэджэ щIыпIэми сынихьэсащ, куэ-
ди сигъэлъэгъуащ, нэхъыбэжи си нэгу щIи-
гъэкIащ. ЕтIуанэ гъуэгури - дунейм сыщехыжа 
махуэм Щхьэщэхуж сезышэлIэжынуращ. Абы 
сыщыщIалъхьэжын хуейщ. Мыдэ, зэкъым икIи 
тIэукъым зэрызэхэсхар, цIыху цIэрыIуэхэм 
 нэхъ щIыпIэ гъэщIэгъуэнтэкъэ яхуэфащэр, я 
кхъащхьэ хэмыгъуэщэжу, цIыхухэр екIуалIэрэ 
я фэеплъыр щагъэлъапIэу жаIэу. Къэзлэжьар 
си Iыхьэщ, пэжу. Ауэ сэ апхуэдэ лъапIэныгъэ 
сыхуэныкъуэкъым. Си гъуэгур къыщежьам, 
лъэ къуапцIэрыхьу къыщызжыхьа къуажэм 
екIуэлIэжын икIи щиухын хуейщ.

Щхьэщэхужым и хъыбарыр хъыбар кIыхьщ, 
ауэ кIыхьым и кIэщIыр аращи, къуажэжьыр си 
къежьапIэщ, си дуней къуэпсщ, си гупсэ 
 лъапIэщ.

- Зи гугъу пщIы гъуэгуитIым я зэхуакум 
 литературэ дунеишхуэ щыбухуащ уэ, Ис-
хьэкъ…

- Тхэн щезгъэжьар дапщэщми пыухыкIауэ 
схужыIэнукъым. Ауэ абы сытезыгъэгушхуар ди 
къуажэ щыщ, тхэнымрэ еджэнымрэ гу хузэ-
зыгъэщIа, си япэ егъэджакIуэ ПщыунэлI 
 Исуфщ. И гугъу куэдрэ сощI, жысIэри сфIэма-
щIэу сытопсэлъыхь а лIы хьэлэмэтым. Ещанэ 
классым дыщIэсу арат, адыгэбзэкIэ дызэ-

рыгупсысэр къихутэн, къыдгурыIуэр къы зэ ры-
тIуэтэф щIыкIэр зэхигъэкIын щхьэкIэ, «нобэ 
уэшх къошх», «нобэ дыгъэпсщ» псалъэхэм 
хуэдэхэм дапыусыхьыну е псалъэ зэгъэпэща 
кIэщI къапыдгъэувэну дыкъыхуриджэу щы-
хуежьам. Сэри зыгуэрхэр «суцIырхъыу» щы-
щIэздзар абы щыгъуэу къыщIэкIынщ. Хилъэ-
гъуар Тхьэм ищIэнщ, ауэ Исуф гурыхь щы-
хъуащ си псалъэ зэгуэдзэкIэхэр. Абдеж 
къыщригъажьэри, и нэIэ зэи стригъэкIакъым, 
тхэным сытригъэгушхуэу, псалъэхэм къа-
рыкIым гу лъызигъатэу, и ущие къызихьэлIэу 
къэгъуэгурыкIуащ. Исуфщ еджэн Iуэхур си 
гупсысэм къыхэзылъхьар. Пысщэну сытезы-
гъэгушхуари аращ. Си акъыл хуэкIуэу тхэным 
з естыпа нэужьи Исуф сыкъыкIэрыкIакъым, си 
гупсысэхэр есхьэлIэу, езыми абыхэм яхуэфа-
щэ псалъэ къахуищIыжу дызэбгъэдэтащ. 
Куэдрэ сигу дахэкIэ къокIыж, сщыгъупщэр-
къым.

ПщыунэлI Исуф дин щIэныгъэ нэхъыщхьэ 
зиIэ цIыху хьэлэмэтт, Мысырым щыIэ, «Аль-Аз-
хар» жыхуаIэ еджапIэ цIэрыIуэр къиухыгъат. 
Къуажэм къигъэзэжа нэужь, еджапIэм адыгэ-
бзэмкIэ, географиемкIэ, тхыдэмкIэ дыщри-
гъэджащ. ЦIыху щабэт, и гулъытэр жант, наб-
дзэгубдзаплъэт, щыпкъэт. Диным цIыхум хэ-
лъын хуейуэ къигъэув Iэдэбыр абы хэплъа-
гъуэрт. Абы къыдэкIуэуи, лъэпкъыр цIыху еджа 
зэрыхуэныкъуэр гуащIэу зыхищIэрт, щIалэ-
гъуалэм лъэпкъыпсэ яхэлъхьэн зэрыхуейр 
 нэсу къыгурыIуэрт. Абы и IуэхукIэ къуажэ щIа-
лэгъуалэм куэд яхилъхьащ ПщыунэлIым.

Курыт еджапIэм классиблыр къыщызуха 
нэужь, Черкесск егъэджакIуэхэр щагъэхьэзы -
ру дэт училищэм сыщIэтIысхьащ. Мыбдежщ си 
фIэщу усэн щезгъэжьари. «ЦIыху лъэщхэр» 
зыфIэсща си япэ пшыналъэр щыстхар Чер-
кесск сыщыщыIа лъэхъэнэхэрщ. Зэгуэрым, а 
тхыгъэм щыщ зы пычыгъуэ адыгэ тхакIуэ 
 Уэхъутэ Абдулыхь сыкъыщыхуеджэм, сигъэ-
тIысри къызэущиящ: «Уи тхыгъэм къыщIэIукI 
макъамэр жьгъырущ, ар зэхыумыхынкIэ Iэ -
мал иIэкъым. Ауэ уи адыгэбзэм зебгъэужьыну, 
абы хэлъ щэху псори къэптIэщIыну ухуеймэ, 
 утхэныр пэжмэ, уи бзэгъу дыдэхэр здэщыIэ 
Адыгэ Хэкум кIуэж, щIэтIысхьэ Мейкъуапэ дэт 
еджапIэм». Ар си къэкIуэжыкIэу, нэхъыжьым и 
псалъэ Iущри си гъуэмылэу мыбы сыкъэкIуэ-
жащ. ИкIи сыщыуакъым.

Мейкъуапэ нэIуасэ къыщысхуэхъуа тхакIуэ-
хэмрэ усакIуэхэмрэ адыгэ литературэ дунейм 
сыхашащ, тхэкIэм и щэхухэм, псалъэ зэпы-
гъэувэкIэхэм сыхагъэгъуэзащ, си дуней 
лъагъу кIэм зрагъэужьащ. Япэ адыгэ уса кIуэ-
хэм ящыщ, Совет Союзым и ЛIыхъужь Ан-
дырхъуей Хъусен зэхиша, иужькIэ и цIэр зы-
фIащыжа литературэ гупжьейм сахэхуащ. Абы 
 сахэзышар адыгэбзэмрэ литературэмкIэ де-
зыгъэджа цIыхубз телъыджэ ХьэтIанэ Хьэ-
Iишэтт. Сыту жьакIуэт, сытуи губзыгъэт ар! Зи 
IэдакъэщIэкIхэр тегушхуэу утыку къизылъхьэ 
ныбжьыщIэхэм я щыщIэныгъэхэмрэ ехъу лIэ-
ныгъэхэмрэ ар апхуэдизкIэ купщIафIэу теп-
сэлъыхьырти, арэзы утемыхъуэнкIэ Iэмал иIэ-
тэкъым. Литературэ гупжьейм хэтхэм я пащ -
хьэ сэри си усэ зыбжанэ ислъхьат. Абыхэм 
ящыщт «ЛIыжь бригадэ» зыфIэсща си япэ 
усэр. Гурыхь ящыхъуауэ, къытебдзэ хъуну 
жаIэу гупжьейр ирипсэлъащ абы. Мыр сигу 
къыщIинар аращи, апхуэдизкIэ зэпаплъыхьу, 
зэпашачэу ар зы шыбзэ щIагъэкIати, «хэзы-
щIыкIхэм щыжаIакIэ» жысIэу си щхьэр лъагэу 
слъагъуж хъуат. Еуэри, «Социалистическэ 
Адыгей» газетым а усэр къытрадзэ. Мыр къы-
щыхъуар 1949 гъэрщ. Газетыр къыдэкIа нэужь, 
щы-плIы къызощэху, си Iыхьлыхэм, си ныб-
жьэгъухэм яхуэзгуэшу зарихуэзгъэщIэгъуэну. 
Ар сIыгъыу зыгуэр щхьэкIэ бэзэрым сыто-
хьэри, къэсщэхуар зыкIуэцIашыхь газет кIа пэм 
зыщIэзгъэщIагъуэ си усэр тету гу лъызотэ. 
УщIалэмэ, уделэщ, жыхуаIэр аракъэ, сигу 
 къемыуаи ар (мэдыхьэшх).

Уэхъутэ Абдулыхь зэзгъэдэIуауэ щыта си 
 тхыгъэм фIыуэ сыхэлэжьыхьыжыну, нэмы-
щIысауэ иIэхэр зэзгъэзэхуэжыну Iэмал щыз-
гъуэтар абы иужьщ. «ЦIыху лъэщхэр» зыфIэс-
ща си пшыналъэр иту си япэ тхылъ цIыкIур 
1953 гъэм къыдэзгъэкIауэ щытащ. АбыкIэ зи 
фIагъ къызэкIауэ щытар адыгэ тхакIуэ цIэры-
Iуэ Еутых Аскэрт. Тхыгъэм еджа нэужь, тхылъ 
тедзапIэм сишэри, абы и унафэщIу щыта 
Щоджэн Мэхьмуд пиубыдат: «Жьы Iурыхьэ-
гъуэ къозыт мы тхыгъэр фIэкIыпIэ имыIэу 
 дунейм къытехьэн хуейщ», - жиIэри. Зы тхьэ-
махуэм и кIуэцIкIэ хьэзыр хъури, тхылъыр 
къыдэкIауэ щытащ. Дунейр тIэу пкIэгъуэ сху-
рикъуртэкъым, апхуэдизкIэ сыщыгуфIыкIати. 
Абы лъандэрэ си тхыгъэхэр къытызодзэ, къы-
дызогъэкI. Сыт хуэдэу щымытми, адыгэ тха-
кIуэхэм я дунейм сыщыхыхьари, си хъуэпса-
пIэхэр нахуэ щыхъуари иджыт.

Мыри жызмыIэн слъэкIынкъым, Мурат. 
ЗэрыпщIэщи, ди къуажэ цIыкIум адыгэ лIа-
къуэхэр псори щызэхэсщ - хьэтыкъуеи, къэ-
бэрдеи, беслъэнеи, абазэхи, шапсыгъи, бжьэ-
дыгъуи… Адыгэ жыIэкIэ щыIэхэр щызэхэгъэт-
кIухьауэ ди къуажэм Iурылъщ, абы ди бзэри 
гъэщIэгъуэн дыдэ ещI. Сызэрытхэр кIэмыр-
гуеибзэр зи лъабжьэу щыт литературэбзэра-
ми, мо жыIэкIэхэм я хуэмэбжьымэ абыхэм 
хыумылъэгъуэнкIэ Iэмал иIэтэкъым. Еутыхым 
жьы Iурыхьэгъуэ жыхуиIари арат - бзэм зэ-
рызиужьыфыну гъуэгур хилъэгъуати, тхыгъэр 
щIэхыу дунейм къытригъэхьэнут. КIуэ, бзэм и 
закъуэу къыщIэкIынкъым Еутыхым гу зы-
лъитар. ЦIыхум усакIуэ къыхэкIынущ жыпIэу 
зыгуэркIэ ущыгугъыу и тхыгъэм гъуэгу ептын 
щхьэкIэ, гупсысэм и къэкIуэтэкIэм хэлъ къа-
руми, ар еджэм къызэрищтэнуми, и зэхэ щIы-
кIым зэрытелэжьэнуми уеплъын хуейщ. Ап-
хуэдэ гуэрхэр хилъэгъуагъэнт си япэ усыгъэ-
хэм Еутых Аскэр. «ЦIыху лъэщхэр» тхылъ 
цIыкIур дунейм къытехьэн щхьэкIэ гугъу 
 къыздехьахэм къысхалъхьа фIэщхъуныгъэ-
ращ сэ адэкIэ сызыгъэкIуари, Мэзкуу дэт, Горь-
кий Максим и цIэр зезыхьэ Литературэ инс-
титут цIэрыIуэм сыщеджэным сытезыгъэгуш-
хуари.

Дауи, сэркIэ Литературэ институту дунейм 
тетыр а сызыщеджам и закъуэщ. Сыпсэухуи 
сигу илъынущ абы щызгъэкIуа илъэсхэр. Ипэ-
кIи сфIэфIт усакIуэ-тхакIуэ цIэрыIуэхэм я 
 тхыгъэхэм седжэну, ауэ абыхэм я IэфIыр, 
къызы хураджэр, узыщIагъэхъуэпсыр мыб-
дежщ щы зыхэсщIэпар. Хьэлэмэтращи, зи 
 тхыгъэхэр зэ Iэпытхыу деджэ усакIуэ-тхакIуэхэр 
езыхэр къы щопсалъэм, я гупсысэр къыщы-
уахьэлIэм деж уи еплъыкIэри уи зыхэщIэкIэри 
нэгъуэщI мэхъу. Дезыгъэджа, ущиякIуэу диIа 

Леонов Леонид, Паустовский Константин, Ива-
нов  Всеволод, Лидин Владимир, Симонов 
Конс тантин, Твардовский Александр, Чуков-
ский Корней, нэгъуэщI куэди сигу фIыкIэ къы-
зогъэкIыж. ПщIэрэ, сэ стеухуа тхыгъэу дунейм 
къытехьахэм псоми къыщыхощ мы цIэхэр, 
 зыгуэрхэми жаIэнкIэ хъунущ, гъэщIэгъуэн-тIэ 
ахэр плъэгъуамэ, уахуэзамэ, урагъэджамэ, 
жаIэу. Мыр нэхъыбэу щIыжысIэр ди щIэб-
лэращ. Си щIалэгъуэм цIыхухэр дызэпса-
лъэрт, дызэрыщIэрт, гурыгъу-гурыщIэхэмкIэ 
дызэдэгуашэрт, зым и щыуагъэм адрейм гу 
лъедгъэтэжыфу, зым къехъулIэм адрейр 
дыщыгуфIыкIыфу дыщытт. Мо зи цIэ къисIуа 
нэхъыжьхэр езыхэр литературэм дежкIэ зы 
лъэхъэнэ псо ирикъурт, хэлъхьэныгъэшхуи 
 хуащIат, абы уфIэкIыжмэ, я нэгу щIэкIамрэ 
 къакIуа гъуэгуанэмрэ удихьэхыу жаIэжы -
фырт, ахэр гъэсэпэтхыдэ ирикъурт, пщэдей-
рей махуэхэм пщIэфынухэмрэ щыпщIэ хъу-
нухэмкIэ упщIэж хъарзынэ къыуахьэлIэрт. 
ЦIыхур и IэнатIэ теухуауэ цIэрыIуэ хъуамэ, и 
псалъи и IуэхущIафи хуэсакъыу и дуней Iы -
хьэр ехь. Мыхэр апхуэдэти, дызыхуаущия псор 
ди гъащIэм и бзыпхъэу къэтхьащ. Иджырей 
щIалэгъуалэр интернетщ зэрызэрыщIэр. Ари 
дызыхэпсэукI гъащIэм и нэщэнэхэм ящыщщи, 
ухущIэджэ закъуэм пэж хэлъкъым. Ауэ узэ мы-
бэкъуэжыну зы щыIэщ - цIыхур цIыхуу къэзы-
гъэнэжыр цIыхугъэрщ, Тхьэм къарита бзэмкIэ 
щызэпсалъэрщ, я гумэщIыгъуэ-гуфIэгъуэхэм-
кIэ щызэдэгуашэрщ. КъысфIощI ахэр мащIэ 
хъуауэ. Дауэ цIыхум пщIэ зэрыхуэпщIынур ар 
къыумыцIыхуауэ, зыхыумыщIауэ, зэгупсы -
сым щыгъуазэ захуумыщIауэ. Си фIэщ хъур-
къым интернетым ар хузэфIэкIыну.

Зы курсым дыщызэдеджами, зы лъэхъэнэ 
дыщызэрихьэлIами, Литературэ институтыр 
кIыщ тхуэхъуащ Рождественский Роберт, 
 Исаев Егор, Евтушенкэ Евгений, Севак Па-
руйр, Казаков Юрэ, Нурпеисов Абуджамил, 
 Ахмадулинэ Беллэ, Джусойты Нафи, нэ-
гъуэщIхэми. Къытхуэза цIыхухэр зэрыбэ лыхь-
лажьэрами, лъэхъэнэр 60 гъэхэм зэрыхуэ кIуэ-
рами, хэт ищIэн, лъэпкъыбэ литературэр къы-
щызэщIэрыуар абы щыгъуэщ. Сэ си щхьэкIэ 
абы сыхиубыдэну къызэрысхуиухамкIэ си 
 махуагъэу къызолъытэ.

ГъуэгуитI срикIуэну Тхьэм къысхуиухащ 
 щы жысIэм, къыхэбгъэщат а тIум я зэхуакум 
ли тературэ дунеишхуэ щыбухуащ, жыпIэри. 
Иджыри къэс псыпэ цIыкIуурэ ежэхми, а псор 
зы псыежэхыу зэхэлъэдэным зи гуащIэ хэ-
зылъхьар литературэ дунейм щыцIэрыIуэ ды -
дэ Михалков зэщхьэгъусэхэрщ - Сергейрэ 
 Натальерэщ. Адыгэхэр зыхуэдэр курыхыу 
ящIэрт мыбыхэм, пщIэшхуи зэрыхуащIыр я 
щытыкIэ псом къыхэщырт. Институтыр къы-
щызуха илъэсырщ ахэр къыщысцIыхуар. Зэ-
гуэрым унафэщIыр къызэджэри Михалков 
Сергей и телефоныр къызитащ, епсалъэ, Iуэху 
къыпхуиIэщ, жиIэри. Сыщыпсалъэм, теле-
фоныр къэзыщта усакIуэр, игъащIэми дызэ-
рыщIэ фIэкIа умыщIэну, гушхуауэ къызэп-
салъэу иригъэжьащ, и хэщIапIэр къызитри 
сригъэблэгъащ, кIэщIу тездзэу сыкIуэнуи 
къызжиIащ.

Сызыхыхьа унагъуэр егъэлеяуэ дахэу къыс-
пыкъуэкIат. Унэгуащэм Iэнэр щIэхыу къиузэд-
ри, сагъэфIащ, сагъэхьэщIащ, еджакIуэрэ 
 зауэлIрэ зэхуэдэщ, жаIэри. Дыздэщысым ахэр 
зыщIэмыупщIа къэнакъым - сызэреджэм, 
 стхыр зытеухуам, ди хэку тхакIуэхэм я Iэда-
къэщIэкIхэр зыхуэдэм, сабий литературэм 
хэлъ щхьэхуэныгъэхэм. Псом нэхърэ нэхъ 
 гукъинэж сщыхъуар си тхыгъэхэм адыгэбзэкIэ 
сыкъызэрырагъэджарат. («Хышхуэ къэукъу-
биям ещхьщ адыгэбзэр, узэрехьэ, укърехьэкI, 
ущIеупскIэ - ауэ гум жьы дригъэхурэ абы» 
жиIэу мызэ-мытIэу и псалъэм къыхигъэщу 
щытыгъат Кончаловская Наталье, шэч къы-
тесхьэркъым ар МэшбащIэм кърита гузыхэ-
щIэм къызэрыпкърыкIам - Табыщ М.) СыщI-
рагъэблэгъа Iуэхури къызбгъэдалъхьащ: 
 СССР-м и тхакIуэ ныбжьыщIэхэм я III зэхуэсым 
и лэжьыгъэм сыхэтыну сагъэлъагъуэу арат. 
КъызэрыщIэкIамкIэ, си усэхэр хэгъэгу псом 
къыщащIэ зэдзэкIакIуэ цIэрыIуэхэу Алигер 
Маргаритэрэ Матусовский Михаилрэ зи пашэ,  
усэ тхыныр зэхъулIэхэм я зэIущIэм я пащхьэ 
иралъхьэри щрипсэлъат, СССР-м и ТхакIуэхэм 
я зэгухьэныгъэм сыхагъэхьэ хъунуи къыс-
хуагъэфэщат.

Си бысымгуащэр, Михалковэ-Кончаловская 
Наталье, зэрыхъумкIэ, а зэгухьэныгъэм ха-
гъэхьэнухэм я тхылъхэм хэплъэ къэпщытакIуэ 
гупым щыщт. ПIалъэ кIэщIым къриубыдэу си 
IэдакъэщIэкIхэм еджэщ, щытхъу псалъэхэр 
 хуищIри, утыкушхуэ ипхьэ зэрыхъунумкIэ 
 рецензэ схуитхауэ щытащ. Абы и фIыгъэкIи 
 литературэм уи пщэм къыдилъхьэ къалэныр 
зэрымыцIыкIур, уемызэшыжу узэлэжьыжын 
зэрыхуейр, лъэпкъыу сыкъызыхэкIамкIи пщэ-
дэкIыжышхуэ зэрысхьыр зэхэсщIыкIащ.

Аращи, сотхэ абы лъандэрэ. Ерыщагъ гуэр 
схэлъу къыщIэкIынт сэ, ауэ тхакIуэхэм я кIыщ 
сыкъызыщIэкIам къысхилъхьа лъэкIым хуэдэ 
щыIэтэкъым - псэуэ сиIари арат. Дэтхэнэ тха-
кІуэми хуэдэу, сагъэпІейтейуэ, псэхугъэ къы-
замыту Іуэхугъуэ зыбжанэ щыІэщ: сыт дунейм 

сыкъыщІытехьар, сыт сызыхуэпсэур, дэнэ 
 сыздэкІуэр? А гупсысэхэм я жэуап иджыри 
къыздэсым къызолъыхъуэ, сызыгъатхэри 
аращ. Сыщынэхъ щIалэм нэгъуэщI упщIэ 
 гуэрхэр зэстыжу къыщIэкIынт, зыгуэрхэми си 
усэбзэкIэ жэуап естауэ къысфIощI. Ауэ, сыт 
абыкІэ си лъэпкъым хуэсщІэфар жызоIэ 
иджы?..

Илъэс щэщІым нэблэгъащ усэ зэрызмыт-
хыжрэ. Зэзэмызэ губампІэдэхыу сыкъыпыу-
сыкІми, сызыхилъасэр, сызыІэщІэзыубыдэр 
нэгъуэщІщ, усэбзэм имытІасэ къэІуэтэкІэ 
лІэужьыгъуэщ - прозэрщ. Фегупсысыт, сабийр 
бжыхьым щхьэпрыплъу илъагъу дунейращ 
 гъунэншэу къыщыхъур. КъыдэкІуэтея нэужьи, 
къуажэ уэрамымкІэ йоплъыхри, къызэры-
фІэщІу щытам хуэмыдэу, ар зэрынэхъ иныр 
къыгуроІуэ. КІуэтэху, щІэплъыпІэм щыІэ ду-
нейм нэсыну хуожьэ. Апхуэдэ зыгуэру къы-
щІэкІынщ сэри си дуней лъагъукІэм зэры-
зиужьар. Сызэридзэу сегъэгумэщІ сыкъызы-
хэкІа лъэпкъым и къэкІуэнум. Сыт хуэдэ ар, 
блэкІам щыщу сыт абы пхьы хъунур? Мы зы-
зыхъуэж дунейм дыхэмышыпсыхьыжын щхьэ-
кІэ, сыт тщІэн хуейр? Ди бзэр дауэ зэрытхъумэ-
нур, ди щэнхабзэр дауэ къызэрызэтеднэнур?

Дауи, гукІэ зэдгъэзахуэ апхуэдиз гупсысэм 
зэуэ жэуап пхуетынукъым. Абы щхьэкІэ гъа -
щІэ къэбгъэщІэн, къэбгъэщІами ухуеплъэкІы-
жыфу щытын хуейщ. Адыгэ литературэм 
 лъагъуэхэш хуэхъуахэращ здэкІуэнумрэ здау-
нэ тІынумрэ ятеухуауэ упщІэбэ зи пащхьэ 
 къиу вэгъар. Абыхэм жэуап къызыхуагъуэта 
Іуэху гъуэхэм ноби я щІэщыгъуэр икІакъым, 
дызыхэпсэукІ дунейм елъытауэ пыжытІыхьы-
нур къэтлъыхъуэу докІуэкІ.

- Исхьэкъ, жыпIам пысщэнщи, иужьрей 
илъэс тIощIырыпщIым уэ нэхъ укъызэра-
щIэр тхыдэр зи тегъэщIапIэ тхыгъэшхуэхэр 
зи Iэдакъэ къыщIэкIа тхакIуэущ. Совет 
 лъэхъэнэм зыдищIурэ къекIуэкIащ, ар щы-
къутэм, зыкъызэридзэкIыжащ, тхыдэти, 
лъэпкърэ къупщхьэти, жиIэу хъужащ, жаIэу 
зэхыбох. Ар пэжу къэплъытэрэ?

- 1945 гъэм и жэпуэгъуэ мазэм комсомо лым 
сыхыхьэри, Советыр щыIэхункIэ абы къы-
зыхуриджэ дуней гупсысэкIэм дезгъащтэу сы-
къекIуэкIащ. Си фIэщ хъурт ар захуагъэм, 
пэжыгъэм, зэхуэдэныгъэм я телъхьэу зэры щы-
тыр. Ауэ идеологиеми си нэр къыщхьэрип -
хъуэу си щытыкIэм зригъэхъуэжакъым. Сыт 
хуэдэ идеологиеми гъунэрэ мардэрэ иIэщ. 
 Литературэм и гугъу пщIымэ, абдеж Iуэхур 
гъэщIэгъуэнущ къызэрыщекIуэкIыр. СиIэщ сэ 
партым, Лениным, социалист псэукIэм ятеу-
хуауэ усэ заул. Нэхъыбэ пхуэтхынукъым, тхэ-
ным хэлъ псор абы къыхэплъытэмэ. Егъэлея 
мэхъу, гущыкI мэхъу.

ПщIэрэ, укъызыхэкIа лъэпкъым уилрэ уигу -
рэ щIэмыузмэ, утхэфынукъым. Узэрытхэр и 
бзэрамэ, а зэрыгупсысэ бзэращ абы и дунейр 
зэрызыхэпщIэр. Ар зыхыумыщIауэ, абы къиу-
быд псор ппкърымыкIауэ, сыт хуэдэ идеологи-
ери уэхьэхьей-уэтэтейкIэ Iэт - къикIынуIакъым. 
Усыгъэм ар нэхъ гуащIэу щызэхыбощIэ - жы-
пIэну узыхуейр цIыхугум нэмысмэ, къэмыщI 
щIыкIэ езыр-езырурэ мэкIуэдыж. Сэ ямылейуэ 
зыкъысщыхъужыркъым, ауэ ар пасэу къыз-
гурыIуа къысщохъу - стхам и гугъу сщIащи, 
къытезгъэзэжакъым. Ауэ сэ зыкъызэздзэ-
кIауэ, сызытемыусыхьа е сызытемытхыхьа 
гуэр, иджырей гъащIэм зыдэсщIу, къэсщтауэ 
жыс Iэнкъым. Адыгэм ди щхьэм кърикIуа 
лъэпкъгъэкIуэдым теухуа усэхэр сиIэщ сэ, ди 
гурыгъузымрэ ди гумэщIымрэ къыщысIуатэу. 
ГъэщIэгъуэнщ, ауэ ахэр традзат, цензурэми 
блэкIат.

Си адэшхуэм и хьэщIэщым и гугъу 
пхуэсщIащ. Си ныбжьыр илъэсий-пщIым иту 
арат а хьэщIэщым щызэIущIэ лIыжьхэм Уарп 
псыхъуэ мыр къыщыхъуащ, Хуэдз деж мыр 
щекIуэкIащ, ТIуапсыпэ деж щыпсэухэм я щхьэ 
кърикIуар мыращ, адыгэхэр Хэкум зэрыра -
хуар мыпхуэдэущ жаIэурэ джаур зауэжьым 
 къихьа гуIэгъуэхэм трагъэIукI хъыбархэр щы-
зэхэсхам. А гузэвэгъуэхэр ди лъэпкъым и нэгу 
щыщIэкIамрэ ахэр къыщаIуэтэжу сэ зэхэс -
хамрэ я зэхуаку дэлъышхуэ щыIэтэкъым - 
удыныр иджыри гъущатэкъым. Ар щыгъэтауэ, 
ди къуажэ щыщ цIыхушхуэ ИстамбылакIуэ 
 гъуэгу мыгъуэжьым теуват, я хъыбар ямыщIэу 
мыдэкIэ къэна я Iыхьлыхэри шыгъушыпсы -
пIэм хэлът, я гурыгъузым ихьу. Пэжщ, мыхэр 
зэхэпхами, умыIуатэ къызжаIэрт нэхъыжьхэм. 
ГурыIуэгъуэт ар къызыхэкIыр. Ауэ ахэр уи нэгу 
щIэкIауэ, уэ езым усакIуэ-тхакIуэу зыкъэп лъы-
тэжу дауэт уазэрытемытхыхьынур, хъатэ пэ-
мыхьэ зэрыпщIынур? СэркIэ мыхъун гуэрт ар. 
Иужьрейуэ стха романым, «Зэман жыжьэм и 
джэрпэджэж» зыфIэсщам, щызотхыж а гу-
къэкIыжхэр, джаур зауэжьыр, хэбгъэзыхьмэ, 
лъэпкъ тхыдэр зэрыщыту, си гъащIэм къыхэп-
ща зэрыхъуа псор.

Сыхуейт зы щапхъэ къэсхьыну. «Щхьэл 
мывэ» зыфIэсща романыр щыстхар къы щы-
дэкIа илъэсракъым. Ди лъэпкъыр дунеижьым 
тезыпхъа, щхьэл мывэм ещхьу зыхьэжа илъэ-
сищэ зауэрат ар зытеухуар. Ар щыстх лъэ-
хъэнэм Мэзкуу сыдэст, Адыгэ Хэкум сри-
лIыкIуэу СССР-м и Совет Нэхъыщхьэм сыхэтт. 
ИлъэситIрэ ныкъуэкIэ стхащ романыр щэхуу. 
Стхырти, ар схутезыдзэ бзылъхугъэм деж зы 
Iэрытхыр, етIуанэ Iэрытхыр къуажэм дэс си 
 къуэш нэхъыжьым деж щызгъэтIылъырт. Сэ 
сызэреплъыр мыпхуэдэут: зы тхакIуи хуит -
къым къызыхэкIа лъэпкъым и тхыдэм щыщ зы 
Iуэхугъуэ гуэр къищтэу темытхыхьыну. Ар 
къыдэмыкIынуми, итхыу зригъэтIылъэкIын 
 хуейщ. ПщIэну щыткъым, дунейм зыкъызэбли-
хъурэ игъуэр къэсмэ, къыдэкIынкIи хъунщ.

«Щхьэл мывэ» романым къыкIэлъыкIуащ 
«Бзиикъуэ зауэ», «Хъан-Джэрий», «ГъэритI», 
«Жасус», «ХьэIишэт», «Ридадэ», «Адыгэхэр», 
«Ирахужьахэр», «КъуэкIыпIэмрэ Къухьэ пIэм-
рэ», иужьрейуэ стха «Зэман жыжьэм и джэр-
пэджэжхэр», нэгъуэщIхэри.

Ди щIыналъэм щекIуэкIа Хэку зауэшхуэри 
тхыдэщ. Нэхъ пасэу «ЦIыхур тIэу къэхъур-
къым», «Ягъеижахэм ежьэжыркъым», «ФIы 
щIэи, псым хэдзэ» романхэр дунейм къы те-
хьащ. Мэзкуу дэтащ урыс икIи совет тха кIуэ -
хэм я IэдакъэщIэкIхэр къыщыдэкI «Сов-
ременник» тхылъ тедзапIэ цIэрыIуэр. Ар къы-
щызэIуахащIэм къыдэкIа япэ тхылъищыр          
зейр Шолохов Михаилт, Симонов Константинт, 
сэ рат. ИпэкIэ къэмыхъуауэ, епцIыжакIуэхэм я 
Iуэхур лъэпкъыбэ литературэм къыщызыIэтар 
сэрат. «ЦIыхур тIэу къэхъуркъым» романым 
еджа нэужь, хэту пIэрэ а проблемэр лите-
ратурэм япэу къыхэзылъхьар, Распутин Ва-

лентин хьэмэрэ МэшбащIэ Исхьэкъ жаIэу 
щIэупщIэрт. Распутиным и тхыгъэр сысейм 
ипэщ, дауи, дунейм къыщытехьар, ауэ ар 
урысыбзэкIэт. Хэкум епцIыжахэм я Iуэхур 
 илъэситIкIэ нэхъ пасэу адыгэ литературэм 
адыгэбзэкIэ къыщысIэтыгъат…

Аращи, дунейм зихъуэжащ, нобэми зе -
хъуэж, ауэ сэ зысхъуэжауэ къысщыхъуркъым. 
Адыгэр тхыдэм и архъуанэм щыхимылъэса 
щIагъуэ къэхъуакъым. Ауэ ар абы къызэри-
кIыжынур зэлъытар блэкIар зэрызыгуригъа-
Iуэрщ, ар упщIэжэгъу (чэнджэщэгъу) зэри-
щIырщ. Тхы дэр къэзытIэщIыж щIэныгъэми ли-
тературэми пщэрылъ зыщащIыжыр зэ щхьэ-
щыкIми, зы хуэлажьэр зы Iуэхущ - пэжыр 
щIэб лэм ябгъэдэлъхьэнырщ, псэун икIи щы -
Iэн щхьэкIэ.

- Адыгэм и щыIэкIи, и псэукIи, и зэхэтыкIи 
дахэ дыдэу къыхощ уи романхэм. Ар ды-
зыхэпсэукI зы Iуэхугъуэщ, и къэIуэтэным 
пылъ гугъур тхыдэм и пэжыр зэкIэлъыгъэ-
кIуэжыным хуэдэкъым. Тхыдэ роман щы-
жыпIэкIэ, архивышхуэ зэпрыбгъэзэн, ди хэ-
кум зыплъыхьакIуэ къэкIуахэм я тхыгъэ 
куэд щIэбджыкIын хуей мэхъу. Уи тхыгъэхэр 
сыт хуэдизу тхыдэм и пэжым пэблагъэу 
къэплъытэрэ?

- Зым дежкIи щэхукъым ди тхыдэм дызэ-
рылъэIэс, дызэрыщыгъуазэ щIагъуэ щымыIэу 
дыкъызэрекIуэкIар. IуэрыIуатэ зэхэтхахэм ди 
гур ягъурти, ахэр ди адэжьхэм щIагъэкIа 
жьакIэпэ нэпсым ди щIэжым къыхинати, ды-
зэраущыкъуеям дыщыгъуазэт. Ауэ къэхъуами 
екIуэкIами хэтщIыкI щыIакъым - архивхэм 
 ялъэIэсыгъуейт, зауэ блэкIам теухуауэ дунейм 
зэгуэр къытехьауэ щыта тхылъхэр хъумапIэ 
зэхуэщIахэм цIыху трамыгъаплъэу щIэлът. Ар 
щыгъэтауэ, екIуэкIа зауэм игъуэта фIэщы-
гъэми уигъэгъуащэрт. «Кавказ зауэ» щыжы-
пIэкIэ, уэр-уэрурэ узэзэуэжа хуэдэу зы бэлыхь 
гуэр уи нэгу къыщIагъэувэрт. «ПцIым лъакъуэ 
щIэткъым», жыхуаIэращ - убзыщIынри пэжыр 
жумыIэнри зэхуэдэщ. Дэ пэжыр къыщIэт-
лъыхъуэр Iэр дгъэдалъэу, къыдэфщIар фэт-
щIэжынущ, жытIэу уэрамым дыкъыды -хьэн 
щхьэкIэкъым. АтIэ тIэщIэкIа щыуагъэхэр зэд-
гъэзэхуэжын, дяпэкIэ къытщIэхъуэну щIэб лэр 
къэтхъумэн щхьэкIэщ.

Лъэпкъ литературэм тхыдэр зи тегъэщIапIэ 
пэжрэ тхакIуэм къигъэщI пэжрэ жиIэу зэхе-
гъэкIри, тIуми дригъуэзэн хуейщ. Фи нэгу къы-
щIэвгъэхьэт: цIыхум фэр къемышэкIамэ, и 
 къупщхьэр зэрыIыгъын, Iэпкълъэпкъ пщы-
кIутIыр зэдыщIэмыкIмэ, цIыхур нэсу щыIэ-
фын? Апхуэдэ дыдэщ литературэр: тхакIуэм и 
гузэхэщIэм ар дэнэ нэс здынишэсыфынур, 
зэзыпх купкъ имыIэмэ? Дунейр зэрыдахэри, 
цIыхум я хьэл-щэныр зэрызэмыщхьри жыпIэ-
фынщ, ауэ ар гъащIэм хэмыухуэнамэ, къэ-
хъугъэ пыухыкIа гуэрым емыпхамэ, сыт 
хьэлэмэт къыпхуэIуэтэныр? Тхыдэ роман 
тхыным зыщестым, архиву къэстIэщIын хуей 
хъуар мащIэкъым. Нэхъыбэр зытхар езы 
урысхэрщ, уэрэ сэрэ дыкъызыхэкIа лъэпкъым 
зыгуэр ятхыфыну щытами, щхьэлажьэт, ар я 
Iуэхуакъым. Зыхъумэжын, быныр зауэм къе-
гъэлын, топышэм къызэщIигъэст мафIэм 
быныр хэшын - мыхэрат я гурыгъузыр.

«Щхьэл мывэр» щыстхым, СССР-м и Совет 
Нэхъыщхьэм сызэрыхэтым и фIагъ къызэ -
кIащ. Депутат цIэм Iэмал къызитащ цIыху 
куэдым ямылъэгъуа архивхэм сыхэплъэну, 
зэмыджа тхылъхэр хъумапIэхэм къыщыз-
гъуэтыну. Бжьэ къэпщIам хуэдэу си щхьэр 
къызэщIагъэват а псом, ауэ сызыхуейуэ 
 къэслъыхъуэ защIэти, нэпсейуэ къыхэст-
хыкIырт, Iэмал зиIэхэм сурэт трезгъэхырт, къы-
тезгъэзэжурэ седжэрт. «Щхьэл мывэ» ро-
маным хэслъхьа тхыдэ щапхъэхэр зэхуэхьэ-
сыгъуейуэщ зэрызэзгъэуIуар. Дунейр нэхъ 
 хуит хъуа нэужькIэщ адрей си тхыгъэхэм 
 хэзухуэна тхыдэ щапхъэхэр нэхъ къэгъуэты-
гъуафIэ щыхъуар. Ауэ дапщэщи си гузэхэщIэр 
тхыдэм и пэжым и щIыIу сщIакъым. Абы 
сызэрытемыкIын Iуэхущ сызыхущIэкъуар. Тхы-
дэр тегъэщIапIэ зыхуэсщIа романхэм а пэжыр 
процент 90 ныщызэрохьэс жысIэмэ, егъэлея 
хъунукъым.

Сыхуейт зы щапхъэ къэсхьыну. «Хъан-Джэ-
рий» зыфIэсща романым и тхыным сыпыхьэн 
щхьэкIэ, кIыхьу сыкъыкIуэцIрыкIын хуей 
 хъуащ. АбыкIэ фIыщIэ зейр Къэбэрдейм щыщ 
щIэныгъэлIхэрщ. Десэжауэ пщы-уэркъхэм 
къыхэкIа дэтхэнэ зы цIыху пэрытри зытелэ-
жьар я щхьэщ, зыхуэпсэуари совет гупсысэ-
кIэм и хамэу щыт буржуазие щыIэкIэрщ, 
жытIэрт. Я гугъу дахэкIэ пщIыну щыттэкъым. 
Ауэ щы хъукIэ я зы тхыгъи нэсу демыджауэ, 
лъэныкъуэ псомкIи зэпкърыдмыплъыхьауэ 
апхуэдэ псалъэхэр жызыIам дыдежьурт. 
 Хъан-Джэрий теухуауэ Налшык зэкIэлъхьэу-
жьу къэхутэныгъэ зыбжанэ дунейм къы щы-
техьащ. А лэ жьыгъэ купщIафIэхэр ди деж 
 къэсу Хъан-Джэрий зыщыщ дыдэр къызгу-
рыIуа нэужь, хуэсщIа фIылъагъуныгъэм тобэ 
къызигъэ хьыжащ, и цIэм хуэмыфащэ еспэсу 
сызэры псалъэу щытам сыхущIригъэгъуэжащ. 
Къы зэрысхуэгъуну къэслъытари Хъан-Джэ -
рий и лэжьыгъэмрэ и IуэхущIафэхэмрэ 
 къадэкIуэу, гу къабзэ зиIэ, зи щIыгумрэ лъэп-
къымрэ  хуэгупцIанэ цIыху хьэлэмэтлажьэу 
къэзгъэ лъэгъуэнрати, си гуащIэ хэслъхьэри 
зеспщытащ. ЗэзгъэдзэкIащ архивыбэр, сы-
щыIащ  щалъхуа-щыпсэуа щIыпIэхэм, седжащ 
тхылъ куэд. ХэкулIым, нэгъэсауэ хэкупсэу         
щыт цIыхум и дунейр къэзгъэщIауэ къысщо-
хъу, ар романым и бзэм ислъхьэу цIыхум я 
 пащхьэ ислъхьэн ипэ.

Аращ зэрыхъуар адрей си тхыгъэхэми я 
Iуэхур. Си щхьэрэ си цIэм я пащхьэ къудей-
къым сэ хьэкъ зыщысщIыжамкIэ жэуап щыс-
хьыр. Сэ фIы дыдэу къызгуроIуэ зэры щы мы-
тымрэ зытемытымрэ тету стхыуэ щIэблэр 
 згъэжакъуэ зэрымыхъунур, абы сыхуэсакъын 
зэрыхуейр. Ар пщэдейрей махуэхэм къып-
хуигъэгъунукъыми, зэрысхузэфIэкIкIэ тхыдэм 
и пэжыр гъуазэ сощI, сымыщIэ гуэр сIэщIэкI-
ми, гъащIэм зэригъэзэхуэжынщ.

- Исхьэкъ, сыт яжепIэнт уэ иджыпсту щIа-
лэгъуалэм?

- ПщIэрэ, мы упщIэм и жэуапыр кIэщI ды-
дэщ. Зи гугъу пщIы щIалэгъуалэм сащемы-
псалъэ, зыгуэркIэ защыхуэзмыгъазэ зэи къэ-
хъуакъым. Сэ къэскIуа гъуэгур къызэщIэс-
къуэжа си гугъэщ. Мис, иджыблагъэ си тхы-
гъэхэр щызэхуэхьэсауэ тхылъ 25-рэ хъу 
зэу жьыр къыдэкIащ. Абы къыщыбгъуэтынущ 
гупсысэрэ хъуапсапIэу сиIахэри, гугъапIэрэ 
 плъапIэу сщIауэ щытахэри. СызыхущIэкъу 
 нэхъыщхьэр зыт - адыгэр цIыху нэгъэса щIы-
нырт. Къызэ хъулIамэ, си насыпщ. Сэ иджыри 
сотхэ, упщIэ куэдым я жэуапхэм солъыхъуэри, 
ныбжьыщIэхэри еш ямыщIэу, я хъуапсэ ва-
гъуэм иужь иту кIуэну сыхуейт. Дызыхэт ду -
нейр цIыкIу хъуащ, псынщIэу узэрогъуэт, нэхъ 
щIэхы жи узэлъоIэс. Ауэ жэрыгъэкIэ кIуэ 
 дунейм умы гъуэтыжыну икIи улъэмыIэсыжы -
ну пфIигъэкIуэдхэм ящыщщ ди лъэпкъыщ-
хьэр, ди анэдэлъхубзэр, ди хабзэр. Ахэр зы-
хъумэн  хуейр, абыхэм яхуэсакъын хуейр щIа-
лэ гъуалэращи, дуней хъугъуэфIыгъуэ куэдым 
ипэ ахэр зэритыр къагурыIуэну сохъуапсэ. 
Иджырей дунейм и Iэщэр щIэныгъэщи, адыгэ-
бзэмрэ лъэпкъ тхыдэмрэ Iэщэу зэрахьэу 
лъэпкъ гъащIэр къаIэтыфыну, зэтраIыгъэфы-
ну сащогугъ, сахуолъаIуэ.

ТАБЫЩ Мурат,
«Адыгэ псалъэ» газетым

и щIэныгъэ обозреватель.

Хъуэхъу

Мазэ къызэднэкIам икухэм Кавказ Ищ-
хъэрэ федеральнэ щIыналъэм щыIащ УФ-м 
и Правительствэм и УнафэщI Мишустин 
 Михаил. Абы иригъэкIуэкIа зэIущIэм хэтащ 
КИФЩI-м зегъэужьыныр зи къалэн прави-
тельствэ комиссэм щыщхэмрэ щIыналъэм 
хыхьэ хэгъэгухэм я унафэщIхэмрэ.

ПРЕМЬЕРЫМ жиIащ Урысейм и адрей хэ-
гъэгухэм Кавказ Ищхъэрэр и зыужьыкIэкIэ 
къазэрыкIэрыхур, федеральнэ мылъку къра-
тыным зэрыщыгугъыр, абыхэм ядэIэпыкъун 
зэрыхуейр, ахъшэ къалэжьыфыным зытра-
гъэпсыхьын хуэдэу.

- Бюджетым къыхэкIыу къыфIэрыхьэ ахъ-
шэр щIыналъэм и экономикэм зи мылъку 
къыхэзылъхьэфынухэр къызэрефшалIэ Iэ-
малу фиIэн хуейуэ аращ. Псалъэм папщIэ, 
КъуэкIыпIэ Жыжьэм бюджет ахъшэм щыщ 
дэтхэнэ зы сомми инвестицэу сом 30 къыпо-
кIуэ, экономикэ щIыналъэ хэхам - соми 2,5-рэ, 
Кавказ Ищхъэрэм - кIэпIейкIэ 50, - жиIащ 
абы. Мишустиным къызэрыхигъэщащи, укъи-
гъэлъагъуэр КИФЩI-м инвестицэ проектхэм 
гулъытэ зэрыщамыгъуэтырщ.

Правительствэм нэхъапэIуэкIэ зы IуэхущIа-
пIэу зэхигъэхьэжат «Кавказ Ищхъэрэм и ку-
рортхэр», Кавказ Ищхъэрэм зиужьынымкIэ 
корпорацэр (КРСК), «Курорт Эльбрус» АО-р.  
УФ-м экономикэ зыужьыныгъэмкIэ и министр 
Решетников Максим мы зэIущIэм къы-
щыщыпсалъэм жиIащ ищхьэкIэ къедбжэкIа 
IуэхущIапIэхэр зэрызэхагъэхьэжам сом ме-
лард 1,5-рэ къызэрыдигъэхуар, КРСК-м и 
счётым къинам мы гъэм дыщIагъуари хэлъу 
сом мелард 15 зэрыхъуар. «Дэ дыхьэзырщ 
ахэр инвестицэм зедгъэужьыным тед-
гъэкIуэдэну. Я проектхэм папщIэ инфра-
структурэм зи мылъку хэзылъхьахэм зы Iыхьэ 
гуэркIэ дакъуэувэжынущ, предприятэм 
лэжьэн щIидзэмэ», - жиIащ Решетниковым.

Абы къыхигъэщащ КИФЩI-м экономикэм и 
лIэужьыгъуэ куэд щIэуфауэ зэрыщылажьэр. 
Ахэр утыку къипшэжыфын папщIэ Пром-
паркхэр ухуэн зэрыхуейр, инфраструктурэкIэ 
къызэгъэпэща, кредитыр нэхъ пуду къыщрат 
щIыпIэ щыIэмэ, хьэрычэтыщIэм и Iуэхур щIи-
гъэпщкIун щхьэусыгъуэ зэримыIэжынур жи-
Iащ къэпсэлъам. Министрым КИФЩI-м хы-
хьэ хэгъэгухэм я Iэтащхьэхэм яжриIащ Пром-
паркхэр ухуэным яужь ихьэну.

Ди федеральнэ щIыналъэм и экономикэм 
къанэ щымыIэу зезыгъэужьын Iуэхуу къа-

Олимп джэгухэм япэ 
къи хуэ Урысей Федера-
цэм атлетикэ псынщIэм-
кIэ и чемпионат иджыбла-
гъэ Чебоксары къалэм 
ще кIуэкIащ. Къэбэрдей-
Балъкъэрым щыщ щIа-
лэхэр абы къыщыхэжа-
ныкIащ. 

ПРОХЛАДНЭ къыщалъ-

лъытэ туризмэр. Къапщтэмэ, 2020 гъэм мы-
бы зыщагъэпсэхуащ цIыху мелуани 2,5-м. 
Абы и пэм ита илъэсым а бжыгъэр зы мелу-
анрэ мин 75-м зэрыфIэмыкIам тепщIыхьмэ, 
ди щIыналъэр зыгъэпсэхупIэу къыхэзыххэм я 
бжыгъэм къыхохъуэ.

Мишустиным зэIущIэм щыжиIащ Правите-
льствэм иужьрей илъэсхэм сом мелард 30-м 
щIигъу зэрыхилъхьар Кавказ Ищхъэрэм и зы-
гъэпсэхупIэхэм. 

- Иджы хьэрычэтыщIэхэр дегъэхьэхын 
 хуейщ я фейдэ къызыхэкIыну проект гъэщIэ-
гъуэнхэм. Абыхэм къэралыр ядэIэпыкъунущ 
инженер инфраструктурэр къахузэгъэпэ щы-
ным теухуауэ. Езыхэм я къалэнщ хьэщIэщым 
деж къыщыщIэдзауэ зызыгъэпсэхунухэр 
зыхуеину псори я мылъкукIэ яухуэну, - жиIащ 
УнафэщIым.

Премьер-министрым Тамбукъан гуэлыр 
щхьэхуэу къыхигъэщащ икIи гу лъаригъэтащ 
абы хэлъ ятIэр цIыхум и узыншагъэмкIэ хы 
ЛIам и сэбэпагъым зыкIи къызэрыкIэрымыхур, 
уеблэмэ зэрефIэкIи зэрыщыIэр. Нэхъыщ-
хьэращи, уна фэ щыIэххэщ Федеральнэ ме-
дико-биологие агентствэм мы гуэлыр къы-
зэтегъэнэным и Iуэху зэрихуэну (узэфэ хъун 
псы къызэ рыхэлъадэм къыхэкIыу ятIэм и ху-
щхъуэгъуэр игъэкIуэдыныр къэмыгъэхъун-
ращ зи гугъу ящIыр). 

Правительствэм ахъшэшхуэ хилъхьэ-                    
нущ Кисловодск Лениным и цIэр зезыхьэ и 
уэрам нэ хъыщхьэр зэIузэпэщ ящIыным. А 
лэжьыгъэм хеубыдэ лъэс лъагъуэу километ-
ритI, псыкъелъэхэр ухуэныр, жыг хасэныр, 
щIым щIэлъ коммуникацэр зэрахъуэкIыныр. 
А псори зэфIэкIмэ, къалэм къыхэхъуэнущ сыт 
и лъэныкъуэкIи зыхуей хуагъэза щIы гек-                              
тарищ.

Мишустиныр тепсэлъыхьащ Кавказым и 
Минеральнэ псыхэмрэ хы ФIыцIэ Iуфэмрэ 
зэпызыщIэн гъуэгу яухуэну зэрамурадым. Зи 
Iуэху зэрахуэр Кисловодск - Сочэ гъуэгурщ, 
Став рополь, Къэрэшей-Шэрджэсым, Крас-
нодар крайм пхыкIыу. Километр 700 къы зэб-
нэ кIын хуейщ Кисловодск ущежьэу Сочэ унэ-
сын папщIэ. Автомобиль, мафIэгу транспор-
тым щхьэкIэ яухуэну гъуэгухэр нэхъ кIэщIы-
нущ, гъуэгурыкIуэр зыхуеину псомкIи ар 
къызэгъэпэщауэ щытынущ. Абы нэгъабэ щы-
тепсэлъыхьат Сочэ Къэрал Советым и зэIу-
щIэ щекIуэкIыу икIи Президент Путин Влади-
мир УФ-м и Правительствэм пщэрылъ щи-
щIат Iуэхум и хэкIыпIэ хъунум егупсысыну.

Инджылызым лIэщIыгъуэ зыб-
жанэ ипэкIэ къиубыдауэ щыта 
щIыналъэхэм кърашыр здраша-
лIэ  кхъухь тедзапIэ, кхъухь щIы-
жыпIэ дахэ дэтащ Ливерпуль къа-
лэм. Нэхъ тэмэму жыпIэмэ, ар 
зыщIыпIи кIуа къым, ауэ тхыдэм 
хыхьа къалэ хьэблэм и теплъэр 
яхъуэжыну, унэ щIэхэр щаухуэну 
къалэ унафэщIхэм мурад зэра-
щIар ЮНЕСКО-м игу ирихьа-
къым, ар ду нейпсо щIэину къи-
лъы тахэм ящыщщи. Абы щхьэу-
сыгъуэ зыбжанэ иIэщ.

МЫ КЪАЛЭР епщыкIуиянэ, еп-
щы кIубгъуанэ лIэщIыгъуэхэм сату 
щIа пIэ нэхъ ин дыдэу щыIахэм 
язщ. Абы и фIыгъэщ зи гугъу тщIа 
лIэщIыгъуэхэм архитектурэ бея-

Ди зэманым цIыкIуи ини, жьыи щIэи я Iэпэгъу 
хъуа жып телефоныр фIы дыдэу къагъэIэрыхуащ 
щIэпхъаджащIэхэм. Абыхэм я хъым димыхуэн 
щхьэкIэ тщIэн хуей Iуэхугъуитхум хабзэхъумэхэм 
дыщагъэгъуазэ.

ЯПЭРАУЭ. ТелефонымкIэ зыгуэр къэпсэлъэнкIэ 
хъунущ, фи унагъуэм е фи благъэхэм ящыщ Iуэху 
мыщхьэпэ хэхуауэ, абы къыхашыжын щхьэкIэ ахъшэ 
пыухыкIа етын хуейуэ жаIэу.

ЕтIуанэрауэ. Жып телефоным SМS къокIуэ, номер 
къытридзамкIэ псэлъэжыну къелъэIуу. Псэлъэжмэ, 
телефоныр зыкъомрэ ягъаджэ, апщIондэхукIэ и 
ахъшэр ирах.

Ещанэрауэ. ТелефонкIэ «къопсалъэ» радиостан-
цым и лэжьакIуэ, лотереекIэ саугъэт къэпхьауэ 
жиIэу. Ар къуатыжын папщIэ уи картэм и бжы-
гъэхэмрэ кодымрэ яжепIэн, къэпхьам техуэ налогри 
птын хуейщ. Зыщывмыгъэгъупщэ фи картэм 
къыщIэупщIэм фыкъызэригъапцIэр.

ЕплIанэрауэ. Жып телефонымкIэ зыгуэр къопса-
лъэ е SМS къыфIэрохьэ телефоныр нэхъыфIу лэ-
жьэн, фызыхуэмей рекламэ къыфхуамыгъэкIуэн 
щхьэкIэ щIэуэ къагупсыса хуэIухуэщIэм фыпа-
щIэфыну жаIэу. Iуэхутхьэбзэр къыпхуащIэн папщIэ 
уи телефоным иптхэн хуейщ къыбжаIэну кодыр е 
хъыбарегъащIэр. Ар птхыху уи ахъшэр щIэпхъаджа-
щIэм деж къыщохутэ.

Етхуанэрауэ. «Iуэху къысхукъуэкIащ, сом 900 къи-
дзэ уи телефоным къытридза номерым. ЗэкIэ си деж 
укъэмыпсалъэ, сэ иужькIэ сынопсэлъэжынщ», къыб-
жаIэмэ е SМS кърагъэхьмэ, жэуапыншэу къэгъанэ. 
Фызыщымыгъуазэ телефон номерымкIэ сыт хуэдэ 
хъыбар кърагъэхьми псом япэу фызэгупсысын  хуейр 
ар щIэпхъаджащIэхэм я зы Iэмалу зэры щытырщ.

Куэдрэ долъагъу автомобилым и щхьэгъубжэр 
ирагъэжэхрэ зыхуэмейр къыдадзу е машинэр къа-
гъэувыIэрэ кIэрыхубжьэрыхур зэрылъ пакетыр 
кърагъэувыкIыу. Уи нэгу къыщIэбгъэхьэну гугъу-
къым гъуэгубгъухэм я теплъэр зыхуэдэнур абы те-
ухуа хабзэр ямыгъэткIиймэ. 

АРАЩ Москва къалэ думэмрэ Москва областым и 
думэмрэ УФ-м и Правительствэм зыщIыхуагъэзар, 
гъуэгубгъухэр зыуцIэпхэм ирагъэпшын къуэдым ха-
гъэхъуэну щIэлъэIуу.

Гъуэгубгъухэр пхъэнкIий идзыпIэ тщIы хъунукъым - 
аращ депутатхэм зытращIыхьыр. 

Жэрдэмыр зейхэм зэрагъэбелджылащи, машинэ 
псынщIэм исым кIэрыхубжьэрыхур абы хухэмыха 
щIыпIэм щигъэтIылъауэ, щридзауэ камерэм къи-
убыдмэ, сом мини 10-кIэ етхьэкъунущ, хьэлъэзешэ 
машинэм исым - сом мини 100-кIэ. Къытригъэзэжу а 
щIэпхъаджагъэр зыщIэм сом мин 20, мини 150-рэ 
ирагъэпшынынущ (зэрызэкIэлъыкIуэм хуэдэу).

Хабзэм и проектыр зыгъэхьэзырахэм зэтхьэкъун 
хуейхэм хагъэхьащ зи пщIантIэм е дачэм къыдиха 
кIэрыхубжьэрыхур псыхъуэм е мэз лъапэм щы-
хыфIэзыдзэхэри.

Правительствэр арэзы техъуащ мы проектым, абы 
къикIращи, куэд дэмыкIыу хабзэм къару игъуэты-
нущ. Апхуэмыдэуи языныкъуэхэм къапхугурыгъэIуэ-
ну къыщIэкIынукъым ди узыншагъэр зыхуэдэнур 
куэдкIэ зэлъыта щIыуэпсым уегуауэ зэрымыхъунур. 
Щхьэхуэу утепсэлъыхьынуи лейщ ди нэм дахагъ щи-
лъагъукIэ ди псэм зэрызигъэпсэхум. 

Нобэ, бадзэуэгъуэм и 1-м, къы-
щыщIэдзауэ ди къэралым лэ жьы-
гъэшхуэ щаублэ корона ви ру сыр 
зэу захэм я узыншагъэр зы хуэдэр 
къапщытэным теу хуауэ.

ДИ ЖАГЪУЭ зэрыхъунщи, мы узы-
фэр лъэужьыншэкъым. Абы къегъэ-
хъей тхьэмбыл, тхьэмбыл къуэпс, гу-
лъынтхуэ узхэр, тромбозыр. До-
хутырхэм зэрыжаIэмкIэ, а узхэр 
цIыхум къыхукъуэкIынкIэ хъунущ ко-
ронавирусыр тыншу щIэкIами.

Къапщытэнухэм хохьэ лъыр кис-
лородкIэ зэрыгъэнщIар; тхьэм-
былым и МРТ-р; лъым и биохимие 
анализыр; дакъикъихкIэ кърагъэкIу-
хьа нэужь, и гур зэрылажьэм зэре-
плъынур; эхокардиографие, ко-а-
гулограммэ къэхутэныгъэхэр зэ-
фIагъэкIынущ, тромбозым е гу узым 
епхауэ ущIэгузэвэн щыIэмэ зэха-
гъэкIын мурадкIэ.

Мы анализхэм ягу иримыхь къы-
хэкIмэ, цIыхум и узыншагъэр нэхъ 
куууэ къапщытэнущ, къеIэзэнущ.

Ди щIыналъэм и 
зыужьыкIэм теухуауэ

ЩIэпхъаджащIэхэм 
защыфхъумэ

НэгъуэщIу 
къагурыIуэнукъым

Уз зэрыцIалэр зыщIэкIахэр 
къызэрапщытэну щIыкIэр

Ди Iэрылъхьэщ медаль лIэужьыгъуэ псори

хуа икIи къыщыхъуа Аки-
менкэ Михаил къы щыпэ-
лъэщын къыхэкIакъым 
 лъагэу дэлъеинымкIэ зэ-
пеуахэм. Метри 2-рэ санти-
метр 33-рэ къызэринэкIри, 
абы дыщэ медалыр къи-
хьащ. 

Япэ увыпIэм нэсыным зы 
мащIэ дыдэт къыхуэнэжар 

Добренький Александр. 
Абы и дискыр метр 61-рэ 
сантиметри 3-кIэ идзащ. 
АрщхьэкIэ нэхъ лъэщыжи 
къыкъуэкIри, дыжьын ме-
далымкIэ арэзы хъун хуей 
хъуащ.

Иджыри зы дамыгъэ 
лъа пIэ Къэбэрдей-Балъ-
къэ рым къыхуихьащ Ор-
лов Николай. Метр 78-рэ 
сантиметр 91-кIэ бжыр идз-
ри, абы домбеякъ меда-
лыр зыIэригъэхьащ.

Нэхъ пасэу фэбжь зэри-
гъуэтам къыхэкIыу Чебок-
сары щекIуэкIа Урысей Фе-
дерацэм и чемпионатым 
хэтыфакъым лъагэу дэ-
лъеи нымкIэ щэнейрэ ду-
ней псом щытекIуа Ласиц-
кене (Кучинэ) Марие. Абы 
щхьэ кIэ къэмынэу, Аки-
менкэ Михаил дэщIыгъуу, 
ар хагъэхьащ мыгувэу То-
кио щы Iэну Олимп джэ-
гухэм ягъэкIуэнухэм. 

ЖЫЛАСЭ Замир.

ГъэщIэгъуэнщФыхэдэ
гъыу щыIам и фIыпIэр къигъэ-
сэбэпыну, унэ, IуэхущIапIэ дахэхэр 
иухуэну мы къалэм Iэмал зэриIар. 
Иджы а псор блэкIа зэманым и 
фэеплъ хъуащи, ЮНЕСКО-м зэ-
рыщыт дыдэм хуэдэу ихъумэну 
 хуейщ. АрщхьэкIэ къалэ уна фэщI-
хэм къалъытэ ди зэманым ижь а 
щIыпIэм щIегъэхун, ухуэныгъэ-
щIэхэр, абы цIыху мин 52-рэ зэры-
хуэн стадионри хэту, щегъэкIуэкIын 
хуейуэ. Я мурадым ерыщагъ ха-
лъхьэмэ, ЮНЕСКО-м Ливерпулыр 
хитхъыкIыжынущ цIыхуцIэ зиIэм я 
щIэинхэм.

Сыт абы ухэтыным къыпхуи-
хьыр?  Япэ рауэ, уи щIыналъэм и 
цIэр егъэIу, цIыху кIуапIэ ещI. 
ЕтIуа нэ рауэ, щIэину къалъытар тэ-
мэму зепхьэным теухуауэ зы-
къыпщIегъакъуэ, Дунейпсо щIэи-
ным и фондым къыхэкIыу ахъшэ 
къует. Аращи, къалэ унафэщIхэр 
зэгупсысын яIэщ. Ауэ, хуэбгъэфа-
щэ зэрыхъунумкIэ, къалэ къулейр 
щыгугъыщэркъым зи гугъу тщIа 
фондым. ЕпщыкIутIанэ лIэщIы-
гъуэм къыщежьэ тхыдэ зиIэ къа-
лэр туристхэм ябгынэнуи къыщIэ-
кIынукъым.

КъэхъукъащIэхэм теухуа хъыбархэр, 
ар щалэ жьа щIыпIэмрэ зэм а нымрэ, 
хэфщIыкIыр зы хуэ дизым емылъытауэ, 
жэщ-махуэ имыIэу къы щыIах дэтхэнэ 
къэрал кIуэцI органми.

ХЪЫБАРХЭР къэрал кIуэцI IуэхухэмкIэ 
органхэм къа Iэрыхьэ хъунущ ар къы-
зыбгъэдэкIым и IэкIэ къихьу, пощткIэ, те-
лефонкIэ, телеграфкIэ, факскIэ е нэ-
гъуэщI зэпыщIэныгъэкIэ. Ялэ жьа щIэп-
хъа джагъэ хэм, къэхъукъащIэхэм  теу хуауэ 
зыкъызэ рыхуа гъазэ хэр жэщ-махуэ имы-
Iэу къы щыIах Урысей МВД-м и управленэу 
Налшык къалэ щыIэм и плъыр частхэм. 
ХэщIапIэхэр: Байсултановым и уэрам 11 
«а», Полицэм и къудамэ №1, Нэгумэм и 
уэрам 47, Полицэм и къудамэ №2, Къэ-
бэрдей уэрам 193 «а». 

ЦIыхухэм хуитыныгъэ яIэщ ОВД-м и 
лэжьакIуэхэм хабзэм ебакъуэу зыкъа-
гъэлъагъуэмэ КъБР-м щы Iэ МВД-м тхьэу-
сыхэну, апхуэдэуи «Урысей МВД-м и линэ 
пщтыр» системэм хы хьэ «дзыхь зрагъэз» 
8(8662) 49-50-62 телефонымкIэ псэлъэну.  

Урысей МВД-м и управленэу Налшык 
къалэ щыIэм Iэпхъуэшапхъуэ хэм я 
IуэхухэмкIэ и къудамэм зэфIегъэкI Iэпа-
пIэр трахын къэрал Iуэхутхьэбзэр. 

ХэщIапIэр: Налшык къалэ, Калининым 

и уэрам 260 «а», ипэкIэ зебгъэтх хъунущ 
мы телефонымкIэ: 8(8662) 93-00-69.

Апхуэдэуи Iэпхъуэшап хъуэ хэм я 
IуэхухэмкIэ  къудамэм зэфIех къыкIэ лъы-
кIуэ къэрал Iуэхутхьэбзэхэр: 

- Урысей Федерацэм и паспортхэр 
етынымрэ (хъуэ жын) учётым гъэувы-
нымрэ, 

- щыпсэу щIыпIэмрэ здэ щыIэ щIыпIэмрэ 
щатхыныр, 

- щыпсэу щIыпIэмрэ здэ щыIэ щIыпIэм-
рэ учётым къыщрахыжыныр. 

ИпэкIэ зебгъэтх хъунущ мы телефоным-
кIэ: 8(8662) 93-00-69

Къэрал Iуэхутхьэбзэхэр зыIэрагъэхьэн 
папщIэ цIыхухэм лъэIукIэ зыхуагъазэ 
 хъунущ Iэпхъуэшапхъуэхэм я IуэхухэмкIэ 
къудамэм, МФЦ-м, апхуэдэуи лъэIур 
электроннэу ирагъэхь хъунущ къэрал 
 Iуэ хут хьэбзэ порталым и сайтым www.
gosuslugiu. ru.

Урысей МВД-м и управленэу Налшык 
къалэ щыIэм гу лъывегъатэ, коронавирус 
уз зэрыцIалэм зэрызиубгъум къыхэкIыу 
цIыхухэм я лъэIур электроннэу ира-
гъэхьмэ зэрынэхъыфIым къэрал Iуэхут-
хьэбзэ порталым и сайтым www.
gosuslugiu. ru.

УАРДЭ Жантинэ.

КъБР-м  щыIэ  МВД-м  къет

Жэщ-махуэ имыIэу захуэвгъазэ хъунущ

Уи гугъэмрэ гъащIэмрэ зэтехуэу упсэуну!

Налшык къалэм дэс Къурашэ Юрэ Щыхьэр-
бий и къуэм и ныбжьыр иджыблагъэ илъэс 60 
ирикъуащи, ди гуапэу дохъуэхъу. 

Юрэ Аушыджэр къуажэм къыщалъ хуащ, 
къыщыхъуащ. Адыгэ хабзэм, нэ мысым щIапIыкIа 
щIалэм езым и унагъуэ иухуэжын мурад щищIым 
ахэращ тегъэщIапIэ нэхъыщхьэ ищIар.

Унагъуэ дахэм я нэхъыжь, бынищым я адэ, пхъу-
рылъхуитхум я адэшхуэ Юрэ дохъуэхъу узыншагъэ 
быдэ иIэу, и пщIэр  лъагэу, и гугъэмрэ гъащIэмрэ 
зэтехуэу и унагъуэ дахэм ящхьэщытыну, и щIэблэм 
я гуфIэгъуэ куэд илъагъуну!

Щоджэнхэ я унагъуэр. 

Налшык дэт Музыкэ театрым 
иджыблагъэ щекIуэкIащ Легентов Вик-
тор и пьесэм къытращIыкIа «Эдит Пи-
аф» спектакль гъэщIэгъуэным и пре-
мьерэ. Ар зыгъэувар КъБР-м гъуаз-
джэхэмкIэ щIыхь зиIэ и лэжьакIуэ Са-
фаровэ Тамарэщ.

ЗАНЩIЭУ къыхэгъэщыпхъэщ спек-
таклым еплъыну цIыху куэд къы-
зэрекIуэлIар. 

ЛIыхъужь нэхъыщхьэм и ролыр зы-
гъэзэщIар Музыкэ театрым и солист Ду-
май Iэсиятщ. Уэрэдибгъум нэблагъэ 
франджыбзэкIэ игъэIуащ а хъыджэб-
зым. Ахэр зэратхрэ зэманышхуэ дэ кIами, 
нобэми цIыхухэм яфIэфIу зэредаIуэр, ду-
нейпсо макъамэм и тхыдэм езым я 
увыпIэ зэрыщиубыдар къыхэгъэщып-
хъэщ. 

Пьесэр щигъэувым Сафаровэ Тамарэ 
Iэмал зэриIэкIэ нэхъ щIэщыгъуэ зэ-
рищIыным иужь итащ, уеблэмэ, и жанр-
кIэ ар мюзиклым нэхъ пэгъунэгъуу хъуауэ 
жыпIэ хъунущ. Журналистхэм абы ярита 
интервьюхэм язым щыжеIэ театрым щIа-
лэгъуалэр къришэлIэну зэрыщIэ-
хъуэпсыр икIи и лэжьыгъэм щхьэхуэны-
гъэ гуэрхэр зэрыхилъхьэр.

Спектаклым гуимыхуж ролхэр ща-
гъэзэщIащ Музыкэ театрым и артистхэу 
Iэпщэ Алим, Абей Рустам, Еуаз Азэмэт, 
Белоцерковская Динэ, Гергокаевэ Хьэли-
мэт, Холамханов Къайсын, Къардэн Ра-
дик сымэ, нэгъуэщIхэми.

Щэбэтыкъуэ Натбий и балет гупым щыщ 
цIыху щхьэхуэхэри хэтащ спектаклым. 
 Къафэхэр зыгъэувар КъБР-м щIы хь зиIэ и 
артисткэ Хьэкъул Анжеликэщ.

ИНЭРОКЪУЭ  Данэ.

«Эдит Пиаф» сыт хуэдэ зэманми йокIу


